
Петӗр Хусанкай
(Ҫуралнӑранпа  50  ҫул  ҫитнӗ   тӗле)

Петӗр Хусанкай - чӑваш халӑхӗн хальхи паллӑ поэчӗсенчен пӗри, 
нумай-нумай  сӑвӑ-юрӑсен,  поэмӑсен,  статьясен  авторӗ.  Унӑн 
произведенийӗсене чӑваш ӗҫ ҫыннисем лайӑх пӗлеҫҫӗ, юратса вулаҫҫӗ, 
юррисене уявсенче, ӗҫкӗ-ҫикӗсенче юрлаҫҫӗ.

Петр  Петрович  Хусанкай  1907  ҫулхи  январӗн  22-мӗшӗнче  Тутар 
республикинче,  Юхмалчӑ  районне  кӗрекен  Сиктӗрме  ялӗнче  ҫуралса 
ӳснӗ. Унӑн ашшӗ-амӑшӗ чухӑн пулнӑ. Выҫлӑх ҫул ашшӗ вилнӗ. Ку вӑхӑта 
аса  илсе,  поэт  ҫапла  ҫырать:  «Лашасӑр  та,  хуҫасӑр  та  тӑрса 
юлнӑскерсем  -  аннепе  эпир  ят  ҫӗрне  те  акайми  пултӑмӑр:  ҫурмалла 
актара  пуҫларӑмӑр.  Хуҫалӑх  тени  колхоз  самани  пуҫланичченех  ура 
ҫине тӑраймарӗ».

Ялти шкултан вӗренсе тухсан, 1923 ҫулта Хусанкай Хусанти чӑваш 
педагогикӑ  техникумне  вӗренме  кӗнӗ.  Вӑл,  пӗчӗклех  литературӑ  ӗҫне 
юратса  пурӑннӑскер,  вун  иккӗрех  сӑвӑсем  ҫырма  тытӑннӑскер, 
техникумра  илемлӗ  литературӑпа  тӗплӗрех  паллашать,  хӑйӗн 
пӗлӗвӗсене ӳстерет, литературӑ журналӗ кӑларас ӗҫе пысӑк хаваслӑхпа 
хутшӑнать.  1924  ҫулта  ҫамрӑк  поэтӑн  малтанхи  сӑввисем  «Сунтал» 
журналта пичетленсе тухаҫҫӗ.

1927  ҫулта  П.  П.  Хусанкай  Хусанти  Хӗвелтухӑҫ  педагогикӑ 
институтне  кӗрет.  Унта  1931  ҫулччен  вӗренет.  Институтра  чӑваш 
чӗлхине вӗрентекенсенчен пӗри Н. И. Ашмарин профессор пулнӑ. Чаплӑ 
профессор чӑваш студенчӗсене тӑван чӗлхене ӑнланма пулӑшнӑ, чӗлхе 
пуянлӑхӗпе паллаштарнӑ,  чӑваш сӑвви-юрри виҫисем мӗнлерех пулса 
пырассине каласа панӑ.  Н. И. Ашмарин лекцийӗсем поэта калама ҫук 
пысӑк усӑ панӑ, унӑн ӑс-пуҫне пуянлатнӑ, чунне хавхалантарнӑ.



1931  ҫулта  Хусанкай Мускава  куҫать,  «Коммунар»  чӑваш хаҫачӗн 
вырӑнсене  тухса  ҫӳрекен  корреспонденчӗ  пулса  ӗҫлет.  Хаҫат 
корреспонденчӗ  пулни  поэта  рабочисен,  колхозниксен  пурнӑҫӗпе, 
йӑлисемпе  лайӑхрах  паллашма  май  парать:  вӑл  Горький  хулинчи, 
Магнитогорскри,  Донбасри  терлӗ  фабрикӑсенче,  заводсенче  пулать, 
шахтерсен  пурнӑҫне  сӑнать;  инҫетри  чӑваш  ялӗсене  ҫитсе  курать, 
колхозсем  чӑмӑртанни,  колхозсем  тавра  клас  кӗрешӗвӗ  ҫивӗчленсе 
пыни поэт куҫӗ умӗнче пулса иртет.

1941 - 1945 ҫулсенче Хусанкай вӑрҫӑра пулнӑ. Тӗнчене, пуринчен 
ытла пирӗн Тӑван ҫӗршыва, пысӑк сиен кӳнӗ вӑрҫӑ поэта амантнӑ та туя 
тыттарса хӑварнӑ.

П.  Хусанкайӑн  чӑваш литературинчи  пысӑк  тава  тивӗҫлӗ  ӗҫӗсене 
шута  илсе,  Чӑваш  АССР  Верховнӑй  Совечӗн  Президиумӗ  ӑна  1950 
ҫулта  чӑваш  халӑх  поэчӗн  ятне  панӑ.  П.  П.  Хусанкая  Чӑваш  АССР 
Верховнӑй Совечӗн депутатне, республикӑри Мир комитечӗн президиум 
членне суйланӑ.

П.  Хусанкай  сӑвӑсем  ҫырма  пӗчӗклех  тытӑннӑ.  «Тӑван  чӗлхен 
вӑйӗпе илемне чи малтан мана «Нарспи» туйтарчӗ», тет вӑл. «Нарспи» 
пулас поэтӑн ҫырас кӑмалне аталантарнӑ, ҫунат панӑ: чӑваш чӗлхипе 
ӗлӗкех ҫавӑн пек хӑватлӑ произведени ҫырма май пулнӑ пулсан, халӗ 
мӗншӗн ӗҫ тухмӗ тесе хӑраса тӑрас, мӗншӗн ҫырас мар... Ҫамрӑк поэт, 
ҫӗнӗ самана ҫынни, литература ӗҫне хӑюллӑн тытӑннӑ.

П.  Хусанкайӑн чи малтан пичетленнӗ сӑвви «Ирӗк  тимӗрҫе» ятлӑ 
(1924). Ҫак кӑштах абстрактлӑрах, анчах ҫирӗп шухӑшлӑ, илемлӗ сӑвӑ 
пролетарилле революци панӑ ирӗке, ӗҫ вӑйне мухтать:

Вӑйлӑ кӑкӑрам
Ҫӑмӑллӑн сывлать.
Хӑнӑхнӑ аллӑм



Пӗрмаях шаккать;
Шаккать те ватать
Асап сӑнчӑрне,
Ҫӗнӗрен хывать
Тӗнче никӗсне.
Ҫӳлерех ҫӗклен
Ирӗк мӑлатук!
Сана хӗсӗрлен
Урӑх чӗрлес ҫук.

Поэт  ҫулӗ,  ӗҫӗ-хӗлӗ  лайӑх  пуҫланнӑ,  вӑйлӑ  шухӑшпа,  ӗмӗтпе 
никӗсленнӗ,  чун  хавалӗ  ҫӗнтерӳ  юррипе  ҫӗкленсе  пынӑ.  Ку  юрра 
ҫырнӑранпа  30  ҫул ытла иртрӗ.  Ҫак  тапхӑр  хушшинче пирӗн ҫӗршыв 
улӑпла  утӑмсемпе  малалла  кайрӗ,  тӗпренех  ҫӗнелсе  улшӑнчӗ.  Совет 
ҫыннисем  хӑйсем  те  нумай-нумай  улшӑнчӗҫ:  кӑкӑр  ӗмекен  ачасем 
ҫитӗнсе ҫитрӗҫ, тӗрлӗ ҫӗрте ӗҫлекен пулчӗҫ,  1941 ҫулта пӑшал тытса 
вӑрҫа кайрӗҫ,  тӑшмана ҫӗнтерсе таврӑнчӗҫ...  Халӗ мирлӗ ӗҫре пысӑк 
хаваслӑхпа ӗҫлеҫҫӗ. Поэтӑн малтанхи юрри пачах та кивелмерӗ, ун ҫине 
кирӗк пӗрчи лармарӗ.

П.  Хусанкайӑн  пуҫламӑш  тапхӑрта,  1924  -  30  ҫулсенче,  ҫырнӑ 
произведенийӗсем  ҫак  поэтӑн  таланчӗ  пысӑккине  кӑтартса  пачӗҫ. 
Паллах,  унӑн  ҫавӑн  чухне  ҫителӗклӗ  таран  пӗлӳ  те,  опыт  та  пулман, 
ҫавӑнпа вӑл тӗрлӗ поэтсенчен вӗренсе пыма тӑрӑшнӑ, хӑш-пӗр чухне 
йӑнӑшсем те тунӑ, ҫапах та поэтӑн хӑйӗн сӑн-сӑпачӗ, хӑйне ҫеҫ тивӗҫлӗ 
ҫемӗсемпе кӗвӗсем вӑйлансах пынӑ. Ҫапла вара поэтӑн сасси те, вӑйӗ 
те тӗрекленнӗ, майӗпен, анчах шанчӑклӑн тӗрекленнӗ, пултарулӑх сӑн-
сӑпачӗ уҫӑлса пынӑ, палӑрса ҫитнӗ.

Константин  Ивановпа  Тайӑр  Тимкки  пултарулӑхне  1905  -  1907 
ҫулсенчи революци вӑй-хӑват парса ҫӗклентернӗ пулсан, чӑваш совет 



поэчӗсене  1917  ҫулхи  пролетарилле  революцишӗн,  совет  йӗркине 
тӗреклетессишӗн,  социализм ҫӗнтерӗвӗшӗн  пынӑ аслӑ кӗрешӳ паттӑр 
вӑйпа хавхалантарнӑ. Ҫавӑн пек поэтсенчен пӗри шӑпах Хусанкай пулса 
тӑрать.  Унӑн  произведенийӗнче  революци  хӑвачӗпе,  строительствӑ 
пафосӗпе  ҫӗкленнӗ  шухӑш-кӑмӑл  палӑрать,  поэт  пултарулӑхне 
обществӑпа халӑх пурнӑҫӗпе ҫыхӑнтарать.  Поэт ҫулӗ такӑрах пулман, 
ҫапах та, тумхахсем урлӑ пулин те, малаллах илсе пынӑ. Тумхахсем хӑш 
чухне поэтӑн урине кӑна мар, чунне те ыраттарнӑ, тепӗр чухне сассине 
те урмӑштарнӑ, ҫапах вӑл юрлама пӑрахман... Халӑх вӑйӗ, халӑх сасси 
унӑн сассине уҫса пынӑ, янравлӑх, тӗреклӗх панӑ. Чӑнах та, кам халӑх 
ҫине  шанать,  вӑл  йӑнӑшмасть;  кам  халӑхпа  пӗрле,  вӑл  вӑйлӑ,  кам 
халӑхран  вӗренет,  вӑл  ӑслӑ,  -  ку  шухӑшӑн  тӗрӗслӗхне  вырӑс 
литературин  историйӗ  те,  чӑваш  литературин  кун-ҫулӗ  те  лайӑх 
ҫирӗплетсе парать.

П.  Хусанкайӑн малтанхи тапхӑрта  ҫырнӑ поризведенийӗсенчен  чи 
палли  «Ҫирӗм  улттӑ»  поэмӑ  (1927).  Ку  поэмӑра  поэт  Баку 
комиссарӗнчен, ҫирӗм ултӑ революционерӑн паттӑрлӑхне кӑтартса панӑ. 
Унта  Шаумян,  Азизбеков,  Джапаридзе  тата  ытти  коммунистсен 
пархатарлӑ ӗҫӗ-хӗлӗ, паттӑр кӗрешӗвӗ, вӗсем тӑван ҫӗршыва, халӑха, 
партие чун-чӗререн парӑнни курӑнать.  Коммунист-комиссарсене Англи 
палачӗсем  персе  вӗлернӗ.  Вӗсем  ӗнтӗ  ҫук.  Анчах  большевик-
комиссарсене ӗҫ  ҫыннисем манмаҫҫӗ,  вӗсен ҫутӑ сӑна-рӗсене чӗрере 
усраҫҫӗ. Чӑваш ӗҫ ҫыннисем те, «Ҫирӗм улттӑ» поэмӑна вуласа, поэт 
сӑмахӗсемпе хӑйсен патриотла кӑмӑлӗсене палӑртаҫҫӗ:

Ҫирӗм улттӑн вӗсем, ҫирӗм улттӑн,
Ҫирӗм ултӑ герой - сахал мар.
Вӗсен ячӗ пуриншӗн те ылтӑн,
Ҫирӗм улттӑн вӗсем, ҫирӗм улттӑн,



Ҫирӗм ултӑ чӑн-чӑн коммунар.

Поэмӑ теми, тӗрӗссипе каласан, «Ирӗк тимӗрҫе» юрӑри шухӑшсенех 
сарлакантарах,  конкретлӑрах  каласа  парать:  вӗсем  -  ирӗклӗх, 
патриотизм, паттӑрлӑх, кӗрешӳ. Баску комиссарӗсем хаяр кӗрешӳре ӳссе 
ҫитӗннӗ,  тӗрекленнӗ,  вӗсем  мӗн  виличченех  пролетарилле  революци 
ӗҫӗшӗн, Совет влаҫӗшӗн харсӑр кӗрешнӗ.

«Ҫирӗм  улттӑ»  поэмӑра  Англи  колонизаторӗсен  Кавказпа  Вӑтам 
Азири политикине тӑрӑ шыв ҫине кӑларнӑ, вӗсен агенчӗсен - буржуалла 
националистсемпе  эсерсен  тата  ытти  йӑх-яхсен  -  ирсӗр  ӗсӗсене 
питленӗ.

П. Хусанкай пултарулӑхӗ Тӑван ҫӗршыв аталанса, чечекленсе пынӑ 
май темӑ тӗлӗшпе те,  шухӑш пуянлӑхӗ енӗпе те сарӑлса,  тарӑнланса 
тӗрекленсе пынӑ, ют шухӑш витӗмӗсенчен тасалса, малалла аталаннӑ, 
пуянланнӑ.

Поэтӑн  тӗрлӗ  вӑхӑтра  ҫырнӑ  праизведенийӗсем  уҫҫӑнах  ҫакна 
кӑтартса параҫҫӗ:  вӑл яланах кун-ҫул уттипе тан утма,  ҫӗннине ҫитсе 
пыма,  ӑнланма,  тӗрлӗ  произведенисенче  сӑнласа  пама  тӑрӑшнӑ,  вӑй 
ҫитнӗ таран сӑнласа панӑ.

Граждан  вӑрҫи выҫлӑх,  тӗрлӗ  йывӑрлӑх,  ҫитменлӗх  тата  ыттисем 
иртсе кайсан, совет халӑхӗ, Коммунистсен партийӗ ертсе пынипе, кивӗ 
заводсене, фабрикӑсене юсама, ҫӗршыва индустрилеме тытӑнчӗ, ҫӗнӗ 
заводсем,  шахтӑсем,  рудниксем,  ҫӗнӗ  чугун  ҫулсем  турӗ.  Ҫак  ӗҫсен 
сарӑмӗпе,  ҫӗршыва малалла чӗнекен шавӗпе хаваланса,  П.  Хусанкай 
«Магнит ту» ятлӑ поэмӑ ҫырчӗ. Ку поэмӑ чаплӑ Урал историне кӗскен 
каласа панинчен пуҫланса каять. Унтан вара автор совет ҫыннисем Урал 
сӑнне епле хӑвӑрт улӑштарни-не кӑтартса парать. Поэмӑра эпир пысӑк 
металлурги завочӗ тунине куратпӑр. Ҫав завода тунӑ ҫӗрте чӑвашсем те 
ӗҫлеҫҫӗ. Сӑмахран, чӑваш ачи йӳҫкӑшман Хӗветӗрӗ, ялта ӗлӗк «Хӗвел 



ансан Хӗветӗр» пек тертленсе ӳснӗскер, ӗҫлесе пӑртак укҫа тупас та яла 
таврӑнас  ӗмӗтпе  завода  пырса кӗрет.  Заводра  вӑл  рабочисен 
пурнӑҫӗпе,  шухӑш-кӑмӑлӗпе  пурӑнма  тытӑнать.  Ҫапла  вара,  Хӗветӗр 
комсомола кӗрет, малта пыракан рабочи пулса тӑрать.

«Магнит  ту»  поэмӑра  нумай-нумай  рабочисен,  инженерсен, 
техниксен,  ялтан  тухса  промышленноҫ  ӗҫне  хутшӑннӑ  ҫынсен,  ют 
ҫӗршывран «илнӗ специалистсен  ӗҫне,  йӑлисене,  ӗмӗчӗсене кӑтартса 
панӑ.  Поэмӑ  ҫӗнӗ  завода  ӗҫе  кӗртнипе,  малтанхи  чугун  шӑратса 
кӑларнипе, социализмла ӗҫӗн ҫӗнтерӗвӗшӗн строительсем чун-чӗререн 
савӑннипе вӗҫленет.

Поэтшӑн ку темӑ йывӑр темӑ пулнӑ. Ҫакна шута илсе, автор поэмӑн 
пуҫламӑшӗнчех хӑй шикленнине, именнине каласа парать:

Эп ҫыртӑм та ҫак
сарлака сӑввӑма 
Иментӗм:
илейрӗ-ши вӑл
ҫавӑрса тӗп темӑ - 
Сисӗнет-ши унта
Мӗльюнсен вӑй-халӗ?

Поэт, «Магнит ту» поэмине тата ун чухне ҫырнӑ чылай сӑввисене 
аса илсе, 1948 ҫулта: вӗсем «халь нумайӑшӗ кивелнӗ, ҫавӑнпа вӗсене 
эпӗ ку кӗнекене кӗртмерӗм», тесе ҫырнӑ (сӑмах «Сӑвӑсемпе поэмӑсем» 
кӗнеке ҫинчен пырать. Чӑвашиздат, 1948 ҫ.)

Ялта коллективизаци ӗҫӗ вӑйлӑн пынӑ вӑхӑтра Хусанкай ял пурнӑҫӗ 
ҫинчен  «Ҫӗр  йӗркелӳ»  ятлӑ  поэмӑ  ҫырать.  Анчах  ку  поэмӑ  пирӗн 
литературӑра  пысӑк  йӗр  хӑрараймарӗ.  Ӑна  автор  васкарах  ҫырнӑ, 
ҫавӑнпа пулас ку поэмӑра ялта ҫӗнни киввине ҫӗнтерсе пынине, вӗсем 



хушшинчи  кӗрешӗве  ӗненмелле  кӑтартса  парайман.  «Ҫӗр  йӗркелӳ» 
поэмӑна автор пӗрре ҫеҫ пичетлесе кӑларчӗ, ӑна вӑл урӑх тӳрлетмерӗ, 
ун ҫинчен урӑх шарламарӗ те.

П. Хусанкайӑн,  «Ҫӗр йӗркелӳ» поэмӑсӑр пуҫне ял пурнӑҫӗ ҫинчен 
ҫырнӑ  произведенисем  тата  та  пур.  Сӑмахран,  кунта  ҫак  сӑвӑсене 
асӑнма пулать: «Ватӑ колхозник юрри», «Инспектор», «Сантӑр - ҫӗлӗк 
ҫавракан».  «Тантӑшсем»,  «Элтиван  пичче»,  «Автанран  автанччен», 
«Ҫуллахи  талӑк»,  «Тури  Вылта  туй  сикет»  тата  ыттисем  те.  Вӗсенче 
колхозниксен савӑнӑҫне, ӗмӗт-шухӑшне кӑтартса панӑ. Вӗсене вуласан, 
пирӗн ума колхозниксен сӑнӗсем тухса тӑраҫҫӗ. Акӑ, сӑмахран, Элтиван 
старик санарӗ:

Ҫуркунне, ҫӗршыв типсессӗн,
Элтиван пичче вара,
Тырӑсен хакне пӗлесшӗн,
Ҫаврӑнатчӗ хир тавра.
Тем сарлакӑш, пӗр йӑрансӑр
Ешӗл уҫӑм пуссипе
Вӑл ҫӳретчӗ васкамасӑр,
Танлӑн, ҫӗрӗн хуҫи пек.

П. Хусанкай ял пурнӑҫӗ ҫинчен, колхозниксен тӗрлӗ ӗҫӗ-хӗлӗ, ӗмӗчӗ 
ҫинчен,  савӑнӑҫӗ,  тӗрлӗ  уявӗ,  ӗҫки-ҫики  ҫинчен  хӑйӗн  ытти 
произведенийӗсенче те нумай ҫырнӑ.

Тӑван ҫӗршывӑн Аслӑ вӑрҫи тапхӑрӗнче ҫырнӑ произведенисенчен 
чи палли «Таня» поэмӑ (1942 ҫ., апрель). Ку вӑл - лирикӑллӑ поэмӑ. Унта 
вырӑс  халӑх  хӗрӗн  Зоя  Космодемьянская  комсомолкӑн  ӗмӗр  манӑҫа 
тухми  паттӑр  ӗҫне  кӑтартса  панӑ.  Совет  хӗрӗн  петӗм  тӗнчене 
тӗлӗнтернӗ  хӑюлӑхӗпе  паттӑрлӑхне  поэт  совет  халӑхне  тивӗҫлӗ 
патриотизмӑн,  героизмӑн,  ҫирӗплӗхӗн  уйрӑлми  пайӗ  пек  сӑнласа 



кӑтартать. Ку вӑл пур енчен те тӗрӗс: совет халӑхӗ - ҫавӑн пек паттӑр 
халӑх, вӑл вӑрҫӑра та, мирлӗ ӗҫре те шик-ленми кӗрешет.

Вӑрҫӑ  вӑхӑтӗнчех,  1941  -  1942  ҫулсенче,  Зоя  Космодемьянская 
ҫинчен  П.  Лидов  очерк  ҫырнӑччӗ,  унтан  вырӑс  поэтесси  Маргарита 
Алигер «Зоя» ятлӑ поэмӑ ҫырчӗ, каярахпа тӗрӗксен паллӑ поэчӗ Назым 
Хикмет комсомолкӑ-герой ӗҫне мухтакан поэмӑ пичетлесе кӑларчӗ (ку 
поэмӑ та  «Зоя» ятлӑ;  ӑна  чӑвашла та  куҫарнӑ).  Вырӑс,  тӗрӗк,  чӑваш 
поэчӗсен  произведенийӗсен  геройӗ  -  Зоя  Космодемьянская:  ун 
сӑнарӗнче  тӑшмана  парӑнман  халӑх  ӗҫӗсем  курӑнаҫҫӗ.  Поэмӑсене 
кашни поэт хӑй майлӑ ҫырнӑ. Чӑваш поэчӗ вырӑс хӗрӗн паттӑрлӑхне хӑй 
пек кӑтартса панӑ, хӑй пек мухтанӑ.

«Таня»  поэмӑн  пуҫламӑшӗнче  Хусанкай  халӑх  юмах-халапӗччен 
илнӗ  тӗслӗхсемпе  усӑ  курать.  Унта  вӑл,  ӗлӗк-авал  Вупӑрпа  Хӗвел 
хушшинче  пынӑ  вӑрҫӑ  ҫинчен  ҫырса,  вулакана  малтанах  пӗр  ҫирӗп 
шухӑш  парать:  Совет  ҫӗр-шывне  хирӗҫ  фашистла  Германи  пуҫланӑ 
вӑрҫӑ вӑл - Тӗттӗмпе Ҫутӑ хушшинчи, Вупӑрпа Хӗвел хушшинчи вӑрҫӑ. 
Аслӑ вӑрҫӑра вырӑс хӗрӗ Зоя ҫутӑ Хӗвел хӗрӗ пулса кӗрешет. Хӗвелпи 
хӑйӗн амӑшӗнчен тӳсӗмлӗхпе п-аттӑрлӑх ыйтать:

«Эс аннем те ман, эс аттем те ман,
Ыо Хӗвелӗмҫӗм ҫуттинче тытан!
Тӳсӗм пар мана хурлӑха чӑтма,
Ан кулайтӑрччӗ курайман тӑшман...»

Хӗвелпи ӗмӗчӗ, халӑх ӗмӗчӗ, ҫакӑн пек: Тӗттӗм пӗтмеллех, Хӗвел 
ҫӗнмеллех! Совет халӑхӗ, унӑн ҫарӗ фашистла Германие тӗп турӗ. Эпир 
каллех ҫутӑ пурнӑҫпа пурӑнма тытӑнтӑмӑр. Пирӗн умра - Хӗвел! Анчах 
капитализм тӗнчи - Теттӗмлӗх - ҫаплах-ха Ҫутта хирӗҫ тапаҫланать: им-



периализмла реакци,  вӑрҫӑ вутне чӗртсе яма,  кайран вара халӑхсене 
ирсӗр тӗттӗм ӑшне путарма ӗмӗтленсе, тем те пӗр хӑтланать.

«Таня» поэмӑ вулакансене сыхӑ тӑма, паттӑр пулма, ирсӗр тӑшмана 
хирӗҫ тара типӗ тытма, кӗрешӗве хатӗр тӑма чӗнет. «Таня» позмӑ - чуна 
хумхантаракан  таса  шухӑшлӑ  произведени.  Ӑна  автор  чун-чӗререн 
тӑрӑшса,  хӑйӗн  юратнӑ  ӗҫне  пысӑк  вӑй  хурса  ҫырнӑ.  Ҫавӑнпа  та 
вулакансем «Таня» поэмӑна юратаҫҫӗ, пысӑка хурса хаклаҫҫӗ.

Совет халӑхӗн вӑрҫӑ вӑхӑтӗнчи паттӑрлӑхӗ - фронтри тата тылри 
паттӑрлӑхӗ,  вӑрҫӑ  хыҫҫӑнхи  ӗҫӗ-хӗлӗ  Хусанкая  ҫӗнӗ  произведенисем 
ҫырма  хавхалантарнӑ.  Ӗҫчен  поэт  темиҫе  ҫул  хушши  «Аптраман 
тавраш»  ятлӑ  поэмӑ  ҫырчӗ  (ку  поэмӑн  пӗрремӗш  кӗнеки  1946  ҫулта 
пичетленсе тухнӑччӗ).

Поэмӑра  пӗр  чӑваш йӑхӗн  -  Аптрамансен  паттӑр  йӑхӗн  -  темиҫе 
ӗмӗрти  пурнӑҫӗпе  ӗҫне-хӗлне  кӑтартса  панӑ.  Поэмӑн  пуҫламӑшӗнче 
вулакансем  чӑваш  колхозникӗ  Аптраман  Энтрийӗ  вырӑс  рабочийӗпе 
Виктор Басовпа салтакра туслӑ пурӑннине кураҫҫӗ. Вӗсем фронтра пӗр-
пӗрне  пулӑшаҫҫӗ,  амансан  та,  тем  пек  йывӑр  пулсан  та,  пӗр-пӗрне 
пӑрахмаҫҫӗ. Вӗсене пӗр шухӑш хавхалантарать: Тӑван ҫӗршыв - анне, 
ӑна тӑшмансенчен сыхламалла; Тӑван ҫӗршыв пулмасан - ирӗк ;ҫыннӑн 
пурнӑҫӗ те, чысӗ те пулма пултарай маст ь.

Тӑван ҫӗршыв чысне ирсӗр тӑшмансенчен хӗҫ-пӑшалпа сыхлас йӑла 
пирӗн ҫӗршывра ӑруран ӑрӑва пынӑ. Российӑри ытти халӑхсемпе пӗрле 
чӑвашсем те  тӗрлӗ  тӑшмансене  хирӗҫ  сахал  мар  кӗрешнӗ.  Ҫакӑ  вӑл 
Аптрамансен  пурнӑҫӗнчен  те  лайӑх  курӑнать.  Энтрин  мӑн  аслашшӗ 
Униҫӗм салтакра ҫирӗм пилӗк ҫул ҫӳренӗ.  Униҫӗм несӗлӗнчен темиҫе 
салтак тухнӑ, вӗсем те вӑрҫӑсенче нумай юн тӑкнӑ:

Тӗрӗкпе те вӑрҫма тивнӗ,
Яппунпа та вӗсене.



Энтри ашшӗ хӑй те виҫнӗ
Польшӑн, нимӗҫсен ҫӗрне.

Энтри  ашшӗ,  Илле  хресчен,  граждан  вӑрҫинче  пулнӑ,  революци 
ҫӗнтерӗвӗсене хӳтӗленӗ. Совет саманинчен пуҫласа Аптраман тавраш 
ҫӗнӗ  пурнӑҫпа  пурӑнма  тытӑннӑ.  Ӗлӗк  Аптраман  йӑхӗнчи  салтаксем 
хӑйсем  мӗншӗн  вӑрҫӑсенче  ҫӳренине  ӑнланса  илеймен,  халӗ  вӗсем 
хӑйсем  кӗрешсе  илнӗ,  тӗреклетнӗ  ҫӗнӗ  пурнӑҫа,  совет  ҫӗршывне 
хӳтӗлеҫҫӗ. Халӗ Совет Союзӗнчи халӑхсем пӗр туслӑ йышра пурӑнаҫҫӗ, 
вӗсен ӗмӗчӗ, тӗллевӗ - Тӑван ҫӗршыва пуянран та пуян, тӗреклӗрен те 
тӗреклӗ тӑвасси, коммунизм туса ҫитересси.

П. Хусанкай пултарулӑхӗнче халӑхсен туслӑхӗн идейи витӗр курӑнса 
тӑрать.  Халӑхсен  туслӑхне  поэт  темиҫе  произведенире  тӗрлӗ  майпа 
каласа парать.  Акӑ,  тӗслӗхрен,  1930 ҫулта ҫырнӑ «Малаллӑх маршӗ» 
ҫакӑн пек йӗркесемпе пуҫланать:

Чӑваш-и, вырӑс-и, тутар-и,
Мӗн пурӗ пӗр ҫӑлтӑр айне!

«Аслӑ  ҫулпа»  ятлӑ  сӑвӑра  (1950)  поэт  чӑвашпа  вырӑс  халӑхӗсен 
туслӑхӗ ӗмӗртен ӗмӗре чӑмӑртанса пыни ҫинчен ҫырать:

Ак тӑватӑ ҫӗр ҫул аслӑ халӑх
Хӳтӗлет пире хӑй шӑллӗ пек.
Кӗрешӳ, ҫӗнтерӳ, терт, хаваслӑх - 
Пурте унӑн пӗрле пирӗнпе.

...Сывӑ пултӑр ҫӗнелнӗ Российӑ!
Аслӑ туслӑхӑн ҫурчӗ - Мускав!



Варкӑшайтӑр Чӑваш ҫӗрӗ ҫийӗн
Пур йӑхне пӗрлештернӗ ялав!

П.  Хусанкай  хӑйӗн  «Тӑван  ҫӗршыв» ятлӑ  поэминче  (1950),  Совет 
Союзӗнче  тӑван  халӑхсене,  республикӑсене  ырӑ  кӑмӑлпа  хисеплесе, 
юратса,  совет  халӑхӗсен  туслӑхӗ  ҫултан  ҫул  тӗрекленсе,  илемленсе 
пынине кӑтартса парать.

Ҫак патриотла савӑсемпе поэмӑсем - пурте тенӗ пекех гражданла 
сӑвӑсемпе  поэмӑсем:  пӗрисенче  мӗнле  те  пулин  факта  истори  енчен 
ҫутатса  ҫырнӑ,  теприсенче  хальхи  пурнӑҫри  факта  илнӗ  те  йӗрӗ 
ҫухаличчен тенӗ пек,  ҫийӗнчех ҫырнӑ. Сӑмахран, 1930 ҫулта Хусанкай 
«Итле,  Германи!»  ятлӑ  сӑвӑ  ҫырнӑччӗ.  Унта  вӑл  Германин  Мускаври 
посольстви Чӑвашпа Монголи Республикисен представителӗсене, вӑрҫа 
хирӗҫ пыракансен конференцине кайма визӑ памасӑр, Германие пыма 
чарнине питленӗ.

Германи - Генрих Гейне ҫӗрӗ-шывӗ,
Пӗлтер мана: илӗмсӗр туйӑнчим 
Чӑвашпала монголӑн хӗрӗ-ывӑлӗ?
...Ҫӗр чӑмӑрӗ икке пайланнӑ чух
Ҫак ҫылӑхна аса илӗн эс, Германи.
«Каҫару ҫук сана, каҫару ҫук!» - 
Тесе тӗнче тӑрӑх ылхав янӑранӗ.

Ку  сӑвва  ҫырнӑранпа  26  ҫул иртнӗ  хыҫҫӑн  та  камсем  монголпа 
чӑваш  представителӗсене  визӑ  паманнине  ӗҫ  ҫыннисем  манмаҫҫӗ: 
Германи  империалисчӗсем  тӗнчери  халӑхсене  пӗр-пӗринчен  сивӗтме, 
пӗр-пӗринпе  хирӗҫтерме,  вӑрҫтарма тӑрӑшнӑ.  Халӗ ҫӗр чӑмӑрне икке 
пайлакан  чикӗ  Германире  выртать:  Генрих  Гейне  Германийӗ 



прогресшӑн, демократишӗн, социализмшӑн, анчах унта, ҫав чиккӗн леш 
енче,  тепӗр  Германи  пур,  -  унта  вӑрҫӑ  хатӗрлекенсем  тар  пичкисем 
хушшинче вутпа выляҫҫӗ.

Хусанкай -  поээи ӑсти,  унӑн чӗлхе ҫӳпҫи  тарӑн,  сӑмахӗсем чӗлхе 
вӗҫне килсех тӑраҫҫӗ. Акӑ вулӑр-ха халӑхсен туслӑхне мухтакан «Сӑпка 
юррине»:

Сӗм вӑрманӗ каш та каш,
Сулхӑн ҫилӗ ваш та ваш,
Эс ан ҫуйӑх, ан ҫухраш,
Ҫывӑр, пӗчӗкҫӗ чӑваш!
Урупа ан тапкалаш,
Аннӳпе эс ан тавлаш,
Ҫывӑр, Аптраман тавраш!
.. Вырӑспа та тӑванлаш,
Тутарпа та эс туслаш,
Пурте -   пирӗн хурӑнташ,
Ҫывӑр, пӗчӗкҫӗ чӑваш!
Малалла утсан - малаш,
Каялла юлсан - каяш,
Чӑн ҫултан эс ан аташ.
Ҫывӑр, Аптраман тавраш!

П. Хусанкай, чӑваш халӑхӗ ытти мӗн пур халӑхсемпе яланах туслӑ 
пурӑннине,  унӑн  нихӑш  халӑхпа  та  ютшӑнмашкӑн  нимле  сӑлтав  та 
ҫуккине  асра  тытса,  халӑхсен  туслӑхне  хӳхӗм  ялава  мухтанӑ  пек 
мухтать:

Кам пулсан та - сухаҫӑ, шахтер е салтак,



Украинец, чӑваш, армянин-и - 
Манӑн чыс та, мухтав та малтан вӑл ак ҫак:
Эп - Советлӑ Союз гражданинӗ!

П.  Хусанкай  чӗлхе  тути-масине  лайӑх  туять,  сӑвӑ  виҫине  ҫирӗп 
тытса пырать: вӑл хӑш-пӗр поэтсем пек сӑввӑн тӗрлӗ виҫисем хушшинче 
«ҫӗтсе каймасть», сӑввӑн силлабикӑ виҫипе те, тоникӑ виҫипе те ӑнӑҫлӑ 
усӑ курать;  вӑл А.  С.  Пушкинӑн произведенийӗсене те аслӑ поэт  хӑй 
мӗнле виҫепе ҫырнӑ, чӑвашла та ҫав виҫепех куҫарать; В. Маяковский, 
А. Твардовский, Н. Тихонов сӑввисене те ҫавӑн пекех куҫарса парать. А. 
С.  Пушкин  произведенийӗсене  куҫарнӑ  чухне  пирӗн  поэт  пӗр  паха 
шухӑша асра тытса ӗҫлет: Пушкинӑн ытарайми илемлӗ  сӑвви чӑвашла 
вулаканшӑн та, вырӑс ҫыннине илтӗннӗ пекех, лайӑх янӑраса илтӗнтӗр, 
аслӑ поэтӑн гениллӗ шухӑш-кӑмӑлӗ чӑваш халӑхне те тӑван сӑмах пекех 
ҫывӑх пултӑр.

П. Хусанкай вырӑсларан А. С. Пушкинӑн «Евгений Онегин» сӑвӑллӑ 
романне,  «Полтава»  поэмине  тата  ытти  произведенийӗсене  ӑнӑҫлӑ 
куҫарнӑ, ҫавӑн пекех А. Грибоедовӑн «Ӑса пула инкек» комедине, В. В. 
Маяковскин «В. И. Ленин» поэмине те лайӑх куҫарнӑ. Ҫакӑ вӑл чӑваш 
чӗлхин  пуянлӑхне  палӑртнисӗр  пуҫне  поэтӑн  талантне  те  уҫҫӑнах 
кӑтартса парать. Чӑваш чӗлхи - калаҫу чӗлхи кӑна мар, чӑваш чӗлхи - 
поээи чӗлхи те, наукӑ чӗлхи те. Вӑл - чӑннипех те хӑватлӑ илемлӗ чӗлхе!

П. Хусанкай чӗлхе, сӑмах вӑйӗ ҫинчен «Чӗре юрри» поэмӑра, кӗскен 
ҫеҫ пулин те, ҫакӑн пек каланӑччӗ:

Эп сӑмах хӑватне ӗненетӗп,
Эп пӗлеп: сӑмахпа этеме
Амантма та пулать, ӳкерме те,
Ӳкнине те пулать ҫӗклеме...



Хусанкай  хӑш  чухне  хӑйӗн  сӑввисене  те  тӳрех  вырӑсла  ҫырать. 
Тепӗр  чухне  хӑйӗн  сӑввисене  хӑех  куҫарать.  Хусанкай  «Нарспи» 
поэмӑна, Ҫеҫпӗл Мишши, С. Элкер, Н. Шелепи, Я. Ухсай тата ыттисен 
сӑввисене  вырӑсла  ку-ҫарнӑ.  Ку  вӑл  Ҫеҫпӗл  Мишши  традицийӗ:  вӑл 
чӑвашла  та,  вырӑсла  та  ӑста  ҫырнӑ,  ыттисене  те  ҫавӑн  пек  ӗҫлеме 
вӗрентнӗ.

П.  Хусанхайӑн  уйрӑм  кӗнекисене  вырӑсла  куҫарнӑ.  Вӗсем  - 
«Дружба» (1950), «Поют дубравы» (1953), «Дом в Горках» (1955). Унӑн 
произведенийӗсене, вырӑсла кӑларнисӗр пуҫне, украинӑ, тутар, латыш, 
грузин, пушкӑрт, мари, мадьяр чӗлхисене куҫарнӑ.

Маларахра эпир Хусанкай сӑвӑсем ҫырма К. В. Ивановран вӗреннӗ, 
терӗмӗр. Тӗрӗсрех калас-тӑк, вӑл тата Ҫеҫпӗл Мишшинчен те вӗреннӗ, 
халӗ  те  ҫав  паллӑ  поэтсенчен  вӗренет.  Хусанкай  пирӗн  поэзире  К. 
Ивановӑн,  Ҫеҫпӗл  Мишшин  паха  традицийӗсене  пуянлатса  малалла 
илсе  пырать.  Хӑшӗсем  вӑл  «Ҫеҫпӗл  шкулӗн»  ҫул-йӗрне «малалла 
аталантарать» (е аталантаракансенчен пӗри), теҫҫӗ. «Чӑваш поэзийӗнче 
нумай  вӑхӑт  хушши пынӑ  тавлашура  Ҫеҫ-пӗлӗн  тоникӑлла  шкулӗ 
ҫӗнтерчӗ-ҫӗнтерчех», тет П. Хусанкай» хӑйӗн пӗр статйинче («Ялав», 8-
мӗш №,  1954  ҫ.).  «Ҫеҫпӗл  шкулӗ» е  «тоникӑллӑ  шкул»  тени  тӗрӗс-и, 
тӗрӗс  мар-и  (сӑмах  май  вулакана  ҫакна  асӑрхаттарар:  чӑваш  ха-лӑх 
поэзийӗнче  тоникӑллӑ  виҫе  пуррине  В.  Сбоев  XIX ӗмӗрӗн  60-мӗш 
ҫулӗсенчех кӑтартса панӑ), - эпир кунта ун пирки каласшӑн мар. Эпир 
ҫакна  ҫеҫ  палӑртасшӑн:  чӑваш  поэзийӗнче  тонккӑллӑ  сӑввӑн  виҫи 
аталанса пыни пысӑк та прогрессивлӑ ӗҫ, вӑл пирӗн поэзин пуласлӑхӗ 
мӗн  тери  пысӑккине  кӑтартса  парать.  Анчах  чӑваш  поэзишӗн  халӗ 
силлабикӑ виҫи те,  тоникӑ виҫи те пӗр  пекех тӑван,  пӗр пекех хаклӑ: 
чӑвашла икӗ виҫипе те чаплӑ произведенисем ҫырма пулать. Ӗҫ яланах 
ӑсталӑхран, поэта хавхалантарса тӑракан шухӑшсенчен килет. Хусанкая 



илес пулсан, вӑл икӗ виҫипе те ҫӑмӑл ҫырать, - поэзи кӗслин уҫҫипе ӑста 
усӑ курать.

П. Хусанкай -  чун-чӗрине литературӑна парса ӗҫлекен поэт-лирик. 
Юлашки  вӑхӑтра  вӑл  тарӑн  шухӑшлӑ,  философиллӗ  сӑвӑсем  чылай 
ҫырчӗ. Ку сӑвӑсенче те унӑн ӑсталӑхӗ лайӑх палӑрса тӑрать. Хусанкай 
пултарулӑхӗн ӳсӗмӗсем социализмлӑ реализм вӑйне кӑтартса параҫҫӗ. 
Социализмлӑ реализм меслечӗпе  ӗҫлесе пирӗн литературӑ ҫӳллӗ шая 
ҫӗкленчӗ, вӑй-хӑват илчӗ, тӗрекленчӗ.

П. Хусанкая чӑваш ӗҫ ҫыннисем юратаҫҫӗ, хисеплеҫҫӗ. Вӗсем унӑн 
нумай-нумай юрри-сӑввисенче хайсен шухӑш-кӑмӑлне тупаҫҫӗ.  Вӗсем, 
халӑх поэчӗ малашне тата та паха произведенисем ҫырасса, парти ҫул-
йӗрне ҫирӗп тытса пырасса чун-чӗререн шанса тӑраҫҫӗ, ӑнӑҫлӑ ӗҫлеме 
ӑна ырлӑх-сывлӑх сунаҫҫе.

Поэт хӑйӗн вӑй-халне шанса, пуласлӑха ӗненсе ӗҫлет. Тӑван халӑха 
вӑл ҫакӑн-пек сӑмах панӑ:

Акапуҫӗ тытса хӑпаланнӑ
Аллӑма пӗтӗм халӑх ҫинче
Парти хӗҫ пек перо шанса  панӑ,
Эп пӑрахмӑп ӑна виличчен...

1957 ҫулхи январь
Поэзи пулсан...

(П. Хусанкайӑн «Тилли юррисем» тата «Кун-ҫул тӳпинчсн» 
кӗнекисенс вуланӑ май килнӗ шухӑшсем)

Чӑваш халӑх поэчӗн Петӗр Хусанкайӑн юлашки вӑхӑтра (1961 -1962 
ҫҫ.) пичетленсе тухнӑ икӗ кӗнеки пӑхма питех те печӗккӗ, анчах, пӗчӗкҫӗ 
пулин  те,  паха  кӗнекесем  шутне  кӗреҫҫӗ.  Пӗр  кӗнекине,  «Тилли 
юррисене»,  поэт  1933  -  1940  ҫулсенче,  теприне,  «Кун-ҫул  тӳпинчен» 
ятлине, 1953 - 1957 ҫулсенче ҫырнӑ.



Эпир  хамӑр  статьяна,  хронологи  йӗркине  асра  тытса,  пӗрремӗш 
кӗнекерен пуҫлатпӑр. Ҫав вӑхтрах, 1933 - 1940 ҫулсем хыҫҫӑн поэтӑн 
шухӑшӗсемпе ӑнланӑвӗсем чылай ҫӳллӗ тусӑма ҫӗкленнине шута илсе, 
«Тилли юррисем» ҫине иккӗмӗш кӗнеке «тӳпинчен» пӑхатпӑр. Эстетикӑ 
ыйтӑвӗсене  тӗпе  хурса  пӑхсан,  иккӗмӗш  кӗнеке  тӳпи  -  вӑл  «Поэзи 
пулсан...» сӑвӑ. Унпа юнашар тӑраканни - «Кун-ҫул тӳпинчен» ятлӑ сӑвӑ. 
Иккӗшӗ те тарӑн шухӑшлӑ, илемлӗ произведенисем.

...«Тилли юррисене» вулатӑн та савӑнса ҫапла калатӑн: ку юрӑсенче 
-  тӑван халӑх юрри-сӑввисен тахҫантанпа пухӑнса пынӑ илемӗ,  халӑх 
кӑмӑлӗ,  ӑс-хакӑлӗ,  чӑваш поэзийӗн  хӑйне  евӗрлӗхӗ,  вӑйӗ,  поэт 
ӑсталӑхӗ,  тетӗн,  вара  ку каланӑ  сӑмахсене  ҫирӗплетсе  пама, 
сӑлтавлама,  ӑнлантарма тытӑнатӑн.   Чӑваш халӑх  юррисем -  паян  е 
ӗнер  пуҫланса кайнӑ  юрӑсем  мар.  Вӗсем  халӑхпа  пӗрле,  унӑн 
пултарулӑхӗ  ӳснӗ  май  ҫуралнӑ.  Тахҫанхи  самантсене  мар,  историллӗ 
ӗмӗрсене илсе пӑхсан, ҫакӑ курӑнать: чӑваш ҫынни уя суха тума, тырӑ 
акма кайнӑ-и,  улӑха утӑ ҫулма-и,  вӑрмана йывӑҫ касма-и,  вӑл,  йывӑр 
ӗҫне  ҫӑмӑллатас  тесе, юрӑ  юрланӑ;  ӗҫ  хыҫҫӑн,  пушӑ  вӑхӑтсенче, 
тӑванӗсемпе,  юлташ-тусӗсемпе уявсенче,  ӗҫкӗ-ҫикӗсенче пулнӑ-и,  -  ку 
чухне те  хӑйӗн  юратнӑ  юррисене  юрланӑ.  Чӑваш  хӗрарӑмӗсем, ӗҫре 
арҫынсенчен  юлмасӑр  (тепӗр  чухне  ирттерсе  те)  ӗҫленӗскерсем, 
уявсенче  те  «шӑпчӑк  чӗпписем  пек  шӑппӑн»  ларман,  -  юрланӑ  та 
ташланӑ. Чӑваш хӗр-упраҫӗсем тата хӗллехи улахсенче мӗн тӗслӗ юрӑ 
юрламан-ши?  Ку  ҫеҫ  те  мар-ха. Вӗсем  тата  мӗнле  юрӑсем  ҫӗнӗрен 
хывман-ши?  Шӑпӑрҫӑсемпе  кӗслеҫӗсем  мӗнле  кӗвӗ,  мӗнле  ҫемӗ 
шутласа  кӑларман-ши?..  Халӑх  юррисем  сыпӑкран  сыпӑка,  ӗмӗртен 
ӗмӗре куҫса, якалса, илемленсе пынӑ, пирӗн вӑхӑта ҫитнӗ.

Ҫав юрӑсем тӑрӑх халӑх шухӑш-кӑмӑлне, ӑс-хакӑлне пӗлме пулать. 
Вӗсем  халӑх  тӗнчене,  пурнӑҫа,  ӗҫпе  кӗрешӗве, малашлӑха,  туслӑха, 
юлташлӑха, хитрепе усала мӗнле ӑнланнине кӑтартса параҫҫӗ.



«Тилли юррисем» кӗнеке умсӑмахӗнче Илпек Микулайӗ: «Юрӑ вӑл 
халӑх чӗринчи куҫа курӑнми хӑват», тет. Юрӑсенче, чӑннипех те, куҫа-
курӑнми хӑват пур. Акӑ, чӑвашсем кӗпер хывма тухнӑ, тейӗпӗр. Сӑвай 
ҫапаҫҫӗ.  Пурте  ывӑнса ҫитнӗ.  Сӑвай  юррине  юрлаҫҫӗ  те,  вӗсен вӑйӗ 
«хутшӑнать»,  -  хул  кӑкӗсем,  ал  тупанӗсем ыратни  те  сисӗнмест!  Кам 
пулӑшрӗ-ха  сӑвайҫӑсене?  Мӗнле  хӑват?  Юрӑ  юррӑн  куҫа  курӑнми 
хӑвачӗ!

Ҫарсем, похода-мӗне кайсан, инҫе ҫула юрӑпа кӗскетнӗ. Юрӑ сӑрт-
ту, шыв-шур урлӑ каҫма вӑй панӑ. Салтаксен урисене ҫӑмӑллатнӑ. Юрӑ 
хаяр ҫапӑҫусенче тӑшмана ҫӗнтерме пулӑшнӑ...

«Тилли  юррисене» вуласан,  куҫ  умне чӑваш чӗлхин  хӑвачӗ  тухса 
тӑрать.  И.  Я.  Яковлев  чӑваш  халӑхӗ  «хӑй  чӗлхинче  ҫӗр  пин  сӑмах 
усрать»  тенӗ.  Вӗсенчен  нумайӑшӗ  халӑх  юррисемпе  ҫуралнӑ,  халӑх 
юррисенче пурӑнаҫҫӗ.

Чӑваш  сӑмахлӑхӗн  йышӗнче  «философсем»  пуҫарса  янӑ 
сӑмахсемпе сӑмах ҫаврӑнӑшӗсем те пайтах.  («Философсем» тенӗрен, 
ҫакна  хӑш-пӗрисем  вӗҫкӗн  шухӑш  вырӑнне  хума  та  пӑхрӗҫ. 
«Философсем»  тесе  кунта  халӑх  ӑслӑлӑхне  пуянлатнӑ  ҫынсене 
калатпӑр. Философсем пек ӑслӑ ҫынсем пирки сӑмах пырать пулин те, 
ҫакна палӑртас килет: халӑх ӑслӑлӑхӗ, паллах, наукӑпа пӗр тан пулма 
пултараймасть). Йӗркеллӗ ашшӗ-амӑшӗ ҫуратнӑ йӗркеллӗ чӑваш нихҫан 
та ӑсран тайлӑк пулман: ҫавӑн пек чӑвашсем пурнӑҫпа тӗнче тытӑмне 
тавҫӑрса  илме,  шухӑш  шухӑшлама,  тепӗр  чухне  тавлашма  та,  хирӗҫ 
тавӑрса калама та, тӑшмана сӑмахпа ҫапса хуҫма та пултарнӑ. (Чӑваш 
«философӗсен» ӑслӑлӑхӗсене ку вӑхӑта ҫитсе те пухса йӗркелекенсем 
тупӑнмарӗҫ-ха,  чӑваш  халӑх  философине  тӗпчесе  ҫыракансем  те 
курӑнмаҫҫӗ-ха).

«Тилли  юррисем»  ҫинчен  сӑмах  пуҫласа  янӑ  май  тата  ҫакна 
каламалла:  чӑваш  халӑх  пултарулӑхӗ  юра-сӑвӑсемпе  питех  те  пуян. 



Вӗсенче куҫа пӑвакан илем те, тарӑн шухӑш та пур. Анчах вӗсене тупма, 
ҫырса илсе, чун-чӗре, ӑс-хакӑл витӗр кӑларма пӗлес пулать. Ҫыраканӑн 
чӗри  хавшак,  ӑсӗ  кӗтӗк  пулсан,  вӑл  ырӑпа  усала  уйӑрса  илеймест 
пулсан,  -  ун  пек  юрӑсене  вӑл  тупаймасть,  илемне  туйса  илеймест. 
Юрлаканӗ те, ҫырса илекенӗ те Тилли пек пулмалла, ҫавӑн чухне тин 
юрӑсен вӑйӗ, илеме, кӗрнекӗ упранса юлӗ, халӑх патне тепӗр хут ҫитӗ.

«Тилли старик»,  -  тет Илпак Микулайӗ кӗнеке  умсӑмахӗнче,  -  вӑл 
Петӗр  Хусанкайӑн  мӑн  аслашшӗ.  Хусанкай  ҫуралса  ӳснӗ  Сиктӗрме 
таврашӗнче Тилли старик юррисене ват ҫынсем халь те пулин нумайӑшӗ 
ас тӑваҫҫӗ, ачисене, мӑнукӗсене юрла-юрла параҫҫӗ... Юрӑсене Петер 
Хусанкай  май  килнӗ  чухлӗ  илемлетнӗ  пуль,  тӗллӗн-паллӑн  хушнӑ  та 
пуль...  Сӑвӑҫ  ҫав  юрӑсене ӗнчӗ суйланӑ пек  халӑхран  пӗрчӗн-пӗрчӗн 
суйласа илет те вӗсене поэзи янравлӑ майӗпе шӗкӗлчесе таван халӑха 
каялла тавӑрса парать», тет.

Илпек  сӑмахӗсемпе  килӗшӗпӗр  те  тата  ҫакна  асӑрхаттарӑпӑр: 
«Тилли  юррисенче»  -  поэт  ӑсталӑхӗ,  вӗсенче  -  чӑн-чӑн  поэзи.  Ҫакна 
каланӑ  май  эпир  вулакансене  Хусанкайӑн  «Кун-ҫул  тӳпинчен»  ятлӑ 
кӗнекинче пичетленнӗ «Поэзи пулсан...» сӑввине аса илтересшӗн:

Поэзи пулсан - ӑш хыпса ҫуннӑ чух
Выртса ӗҫмелли шыв пек пултӑр;
Кашни сӑвӑпа, савнипе чунпа чун
Калаҫнӑ пекех, кӑмӑл тултӑр.

Поэзи пулсан - ӗҫлесе ывӑнса
Сӳсленнӗ ӳте паттӑрлаттӑр;
Хула-ҫурӑма мунчара ҫӑвӑнса
Тасатнӑн, ҫынна вӑл тасаттӑр.



Поэзи пулсан - тӳшекпе-минтерпе
Выртса каҫхине эс вулуҫӑн
Ҫӗклетӗр сана хӑйвӗҫен кавир пек,
Ҫил ҫеҫ вӑркӑшса вӗртӗр уҫҫӑн.

Поэзи пулсан - журналсем ун анне
Хӗссе лартиччен вӑл пӗр тапхӑр
Пӗҫерттӗр наборщик аллин тупанне,
Чунна ҫӗнӗ ҫулӑм хыптартӑр.

Поэзи пулсан - вӑл мантартӑр ӗҫке;
Сӑвва сыпкӑмшар ас тивсессӗн,
Калатӑр этем: «Ку тата тутлӑ-ҫке!
Ҫакна тахҫанах ман ӗҫес-мӗн».

Куратӑр-и,  поэзи  пулсан  -  вӑл  мӗн  тери  хӑватлӑ  вӑй  пулмалла! 
Тӗнчери  аслӑ  поэтсен  пултарулӑхне,  вӗсем поэзи  ҫинчен  вӗрентнине 
илсе  пӑхсан,  эпир  ҫакна  куратпӑр:  вӗсем  поээи  хӑйӗн  хӑватне  пула 
пурӑнни,  манӑҫа  тухманни,  халӑха  пулӑшни  ҫинчен  каланӑ.  Ахальтен 
мар ӗнтӗ А. С. Пушкин хӑйӗн юлашки сӑввисенчен пӗринче халӑх унӑн 
ырӑ  туйӑмӗсене  лирӑпа  хускатса  вӑратнӑшӑн  ӑна  манмасса  шанса 
ҫырнӑ («И долго  буду тем любезен я  на-роду,  что  чувства добрые я 
лирой пробуждал» тенӗ вӑл).

Поэзи пирки каланӑ шухӑша вӗҫлес тесе, Хусанкай сӑввинчен тепӗр 
йӗрке илӗпӗр:

Поэзи - шырав, кӗрешӳ, ӑмӑрту,
Ача йӑл кулли, гени тарӗ,
Им-ҫам, юрату, кӳлешӳ, аркату,



Тӗнчемӗр нуши, пархатарӗ.
«Тилли  юррисене»,  «поэзи  пулсан...»  тесе  пӑхсан  -  эпир  ним 

иккӗленмесӗрех:  вӗсем  чӑн-чӑн  поэзи  шайӗнче  тӑраҫҫӗ  теме 
пултаратпӑр. 1933 - 1940 ҫулсенче ҫырнӑскерсем вӗсем чӑваш поэзийӗн 
паха  тӗслӗхӗсем  шутне  кӗреҫҫӗ,  поэтӑн  таланчӗ  тӑван  халӑх  ӑс-
хакӑлӗпе, чун-чӗрипе ҫывӑх-ран та ҫывӑх тӑнине кӑтартса параҫҫӗ.

Пӗлетпӗр  ӗнтӗ,  Тилли  чӑвашра  пурӑннӑ,  нумай  сӑвӑ-юрӑ  хывнӑ, 
вӗсене  халӑх  хушшине  хӑварнӑ.  Ӗненетпӗр.  Анчах  халӗ  вӑл  тахҫан 
пурӑннӑ ҫын мар, вӑл ӗнтӗ поэт пултарулӑхне пула литературӑри сӑнар 
пулса тӑчӗ,  тепӗр хут пурӑнма тытӑнчӗ.  Елӗкхи Тилли -  ҫын,  Тилли - 
юрӑҫӑ  ҫуралнӑ,  пурӑннӑ,  вилнӗ  пулсан,  Тилли -  сӑнар  вилмӗ,  яланах 
чӑвашсемпе пурӑнӗ. «Тилли юррисене» урӑх чӗлхесене куҫарсан, вӗсем 
вырӑссем,  тутарсем...  патне  ҫитӗҫ.  Тилли  пурӑнӗ!  Чӑваш  юррисенче, 
ӑслӑ  сӑмахӗсенче  пурӑнӗ,  ҫӗнӗ  ӑрусене  иртнӗ;  саманасем  ҫинчен 
каласа ҫӳрӗ, чӑваш халӑх пултарулӑхӗн, поэзийӗн, чӗлхин вӑйӗ ҫинчен 
систерсе тӑрӗ, чӗресене, ӑссене хускатса пурӑнӗ.

«Тилли  юррисем»  кӗнекери  юрӑсене  юрлакан  уйрӑм  ҫын  чӑваш 
хушшинче чӑнах та пулнӑ-и е пулман-и,  поэт вӗсене Тиллирен ҫырса 
илнӗ-и е ҫырса илмен-и, ҫапах та, вӗсем - халӑх юррисем ҫеҫ мар, поэт 
произведенийӗсем  те,  вӗсенче,  татах  калӑпӑр,  Хусанкай  ӑсталӑхӗ, 
пултарулӑ-хӗ, таланчӗ сисӗнет.

Эппин, Хусанкайӑн ҫак кӗнекери ӑсталӑхне палӑртас тесе, «Тилли 
юррисене», вӗсене юрланӑ ҫын сӑнарне кӗскен те пулин пӑхса тухар-ха.

Чӑнах -та, мӗнлерех-ха Тилли сӑнарӗ? Мӗнлерех-ха унӑн юррисем?
Статья  пуҫламӑшӗнче эпӗр  чӑваш «философийӗ» пирки ахальтен 

каламарӑмӑр:  чӑваш  халӑх  ӑс-тӑнӗнче  ӗлӗкех  философла  шухӑшсем 
пулнӑ,  ҫав  шухӑшсене  каласа  пама  халӑх  хӑш-пӗр  сӑмахсемпе 
терминсене  те  шухӑшласа  кӑларнӑ  (аслӑ  шкулсенче  вӗреннӗ, 
академисенче ӗҫленӗ ҫынсем пулманни тата ҫав «философи» чӑн-чӑн 



наукӑ ҫӳллӗшӗ, «философи тӑвӗ» тӳпине хӑпарса ҫитейменни халӑхӑн 
философла шухӑш пулманнине пачах та пӗлтермест).

Акӑ,  илер-ха «Тилли юррисем» кӗнекери «Мехел тени мӗн тени?» 
сӑввах.  Вӑл  чӑннипех  те  философилле  сӑвӑ:  унта,  ҫут  тӗнчен  тӗрлӗ 
пулӑмӗсене  (явленийӗсене)  илсе, автор  философийӗн  пӗр  ӑнланӑвӗн 
тупсӑмне уҫса панӑ, ӑнлантарнӑ.

Мехел тени мӗскер тени пулать?
Ыйтсамӑр ҫумӑр пӗлӗчӗсенчен:
Мӗн-ма вӗсем кӑвак уярпала
Юхаҫҫӗ ҫӑвӑнмасӑр тахҫанччен?

Мехел ҫитмен.

Мӗн-ши вӑл «мехел»? Мӗне пӗлтерет-ши?
Н. И. Ашмарин профессор «мехел» сӑмаха ҫапларах ӑнлантарать: 

«Мехел  ҫитмесӗр  (вӑхӑт  ҫитмесӗр)  ӑҫта  каян?  теҫҫӗ».  Тепӗр  тӗслӗх: 
«Тӗнченӗн мехелӗ ҫапла куран: пӗри пӗтнӗ ҫӗре тепри пулса тӑрать» 
(вырӑсла: «ко времени пибели одного возникаетдругое»).

Хӑш-пӗр  сӑмах  ҫаврӑнӑвӗнче  «мехел»  вырӑнне  ҫак  сӑмахсем 
вырӑнлӑ  пулма  пултараҫҫӗ:  май  (возможность),  вӑхӑт  (время),  вӑй 
(сила), пултару (способность). «Мехел» сӑмаха философла шухӑшлакан 
ҫын  шухӑшласа  кӑ-ларнӑ  пулмалла.  Хусанкай  сӑввине  вулакан  ҫын, 
чӑваш  философине  тӗпчесе  вӗренекен  ҫын  пулас  пулсан,  мӗн  тери 
савӑннӑ  пулӗччӗ,  савӑннипе:  -  Эврика!  Шыранине  тупрӑм,  тупрӑм! 
Хисеплӗх  пахалӑха  хуҫнине  кӑтартакан  тӗслӗх...  -  тесе  кӑшкӑрса  янӑ 
пулӗччӗ (чӑвашла кирлӗ таран ӑнланайман вырӑссене мар, философие 
университетра  вӗреннӗ  чӑвашсене  «хисеплӗх  пахалӑха  куҫни»  мӗне 
пӗлтернине вырӑсла куҫарса парӑпӑр:  вӑл «переход количества в  ка-
чество»  тенине  пӗлтерет!  К.  Маркс  ҫапла  калать:  «...Чисто 



количественные  изменения  на  известной  ступени  переходят  в 
качественные различия».

Эппин, ҫумӑр пӗлӗчӗсен мехелӗ ҫитет-и - ҫитмест-и? Ҫитет. Мӗнле 
ҫитет?  Акӑ  ҫулла.  Ӑшӑ  кун.  Кӑвак  тӳпене  пӗлӗтсем  тухма  тытӑнаҫҫӗ. 
Тачкаланса, хулӑнланса пыраҫҫӗ вӗсем. Ҫапах ҫумӑр ҫумасть-ха.

Тӑрсан-тӑрсан пӗтӗм тӳпене хулӑн пӗлӗтсем карса илеҫҫӗ. Пӗрисем 
иртме те ӗлкӗреймеҫҫӗ -  ҫавӑнтах теорисем капланса килеҫҫӗ.  Ҫапах 
ҫумӑрӗ ҫук-ха. Тумламсем шӗпӗр-шепӗр ҫеҫ ӳккелеҫҫӗ...

Акӑ хайхи тӗксӗм пӗлӗтсем кӑвак тӳпене хупласа хураҫҫӗ. Акӑ ҫиҫӗм 
ҫиҫрӗ,  аслати  те  кӗрӗслеттерчӗ.  Ҫумӑр  халӗ  чӗреслетсе  ҫӑвать... 
Мӗншӗн тесен мехелӗ ҫитрӗ: пухӑнса, пухӑнса пынӑ ҫумӑр «чӑтаймарӗ, 
тӳсеймерӗ»  -  ҫуса  ячӗ!  Ҫакӑ  вӑл,  пирӗн  шутпа,  диалектикӑ  законӗпе 
пыракан йӗрке -  унта хисеплӗх пахалӑха куҫать (акӑ хайхи философа 
савӑнтаракан тӗслӗх!)

Ҫав сӑвӑранах тепӗр тӗслӗх илер:

Мехел тени мӗскер тени иккен?
Ыйтсамӑр пахчари улмуҫҫирен:
Ма ун ҫеҫки, чӑмӑртансах ҫитсен,
Тепре ҫӗр каҫатех ҫурӑличчен?
Мехел ҫитмен.

Ашӑ ҫуркунне. Пахча тулли улмуҫҫи. Кашниех, пан улми ҫитӗнтерсе, 
ҫӗнӗ  йывӑҫ  ӳстересшӗн.  Ҫеҫхисем  чӑмӑртанса  тухаҫҫӗ,  анчах  вӗсем 
ҫурӑлман-ха, уҫӑлса каяйман-ха... Халь-халь куҫӗсем уҫӑлас пек, чечек 
сӑнӗ, илемӗ курӑнас пек силленсе тӑраҫҫӗ. Ҫапах та мехелӗ ҫитмен те - 
вӗсем  чечексем  мар-ха,  папкасем,  ҫеҫкесем  ҫеҫ-ха.  Акӑ,  хайхискер, 
мехел, патнех-патнех ҫывхарчӗ, ҫитрӗ -  сиссе те юлаймарӑмӑр, чечек 



сиксе  тухрӗ,  анасларӗ  те  сарӑлса  кайрӗ.  Ку  вӑл  диалектикӑ  законех: 
хисеплӗх пахалӑха куҫни! Ҫапла, тӗрӗс ҫырать поэтӑмӑр:

Мехел ҫитсессӗн ҫумӑр ярӑнать,
Ҫунатлӑ чун ҫӳлтен ҫӗре анать,
Чечек папки илемлӗн ҫурӑлать,
Йӗркипелен юрри те юрланать -
Мехел ҫитсен.

Шутланӑ-ши  Тилли  старик  унӑн  юрри-сӑввисем,  халӑх  хушшинче 
сарӑлса,  якалса,  илемленсе  пырса,  мехел  ҫитсен,  поэзи  ахахӗ  пулса 
тӑрасса? Тилли юррисенче философла шухӑшсем тӑтӑшах тӗл пулаҫҫӗ, 
ҫапах та вӑл хӑйне философ тесе шутламан (вӑл, паллах, философ тесе 
кама каланине те пӗлмен): унӑн юррисенче тем чухлӗ илем, ҫапах та вӑл 
хӑйне поэзи ӑсти вырӑнне шутламан. Юрӑҫӑ старик пурӑннӑ пурнӑҫра 
асапне те, хӗнне те пайтах курнӑ, тар юхтарнӑ, куҫҫуль тӑкнӑ, - юрлама 
пӑрӑхман: пӗтӗм ӗмӗрне юрласа ирттернӗ, ҫавӑнпа унӑн юррисем халӑх 
чӗринче юлнӑ, шухӑшӗсем халӑх ӑс-тӑнне кӗнӗ. Юрӑра ун яланах мехел 
ҫитсе пынӑ.

Юрӑсене вуласан, малтан Тиллин ача чухнехи сӑнарӗ курӑнса каять. 
Мӗнлерех-ха вӑл? Тиллисем пиллӗкӗн пӗр тӑван. Тилли чи кӗҫӗнни, ӑру 
асси.  Пирӗн Тилли ултӑ уйӑхра ураланнӑ,  тӑххӑралла чӗлхе кӑларнӑ. 
Ҫуралма  вӑл,  малтанах  каламаллаччӗ,  чышкӑ  чӑмӑртаса,  тӗпекпеле 
ҫуралнӑ. Тӗпекне амӑшӗ ҫӳпҫе тӗпне пытарнӑ.

Тилли ача чухнехи вӑхӑта, иртнӗ кунсене аса илсе юрлать:

Унпа пӗрле пытарнӑ вӑл юрра, 
Ҫавна тупса эп халь кӗвве хурап.



Сӗвем ҫумне сӗвем тиреп сӑмах,
Пӗр сӑмаххи - мерчен, тепри - ахах.

Шӑрҫа пек юрӑ ярӑмӗ вара
Пӗр сыпӑксӑр юхать ҫавра-ҫавра.

Эпир, малалла, тепӗр ик сӑвӑ вулатпӑр та пирӗн ума вун улттӑри 
Тилли  чупса  тухать.  Ҫитӗнсех  пырать  вӑл,  юрӑ  хыҫҫӑн  юрӑ  юрлать, 
юррисенче  тӑванӗсене  асӑнать.  Камсем-ха  унӑн  тӑванӗсем?  Мӗнле 
ҫынсем?

Шурӑмпуҫсем килеҫҫӗ шуралса,
Ват асаннем ларать пуҫ тураса,
Шурӑмпуҫран та шурӑ сурпанне
Тирпейлӗн сырӑнать ыр асанне.

Вут ҫутипе вылять пӗр чӳрече,
Анне ҫӳрет тӗпелӗн кукринче:
Вӑл чашкӑрта пуҫланӑ ҫатмана,
Юсман шӑрши кӗрет ман сӑмсана.

Чӗрик туса илет кӗҫӗн хапха,
Тин уявран кӗрет иккен аппа...
Инке тӑрса тухать шур кӗлетрен,
Шӑлт-шалт кӗвентелет ик шуҫ витре.

Ҫапла,  вун  улттӑри  Тиллин  асламӑшпе  аслашшӗ,  ашшӗ,  амӑшӗ, 
инкӗшӗ,  аппӑшӗ,  йӑмӑкӗ  пур.  Вӗоен  пурнӑҫӗ  -  чӑваш пурнӑҫӗ,  вӗсен 
йӑлисем - чӑваш йӑлисем.



Тилли асламӑшӗ «шурӑмпуҫран та шурӑ сурпанпа»,  инкӗшӗ «шур 
кӗлетре» ҫывӑрать, «шап-шур чӗр ҫиттипе» ҫӳрет.

Шурӑмпуҫран  та  шурӑ  сурпана,  шап-шурӑ  чӗр  ҫиттипе  кунта 
«нациллӗ колорит» палли теме пулӗ («колорит» пирки эпир маларахра 
калӑпӑр-ха). Пирӗн шутпа, ҫак шурӑ япаласем - чаваш халӑхӗ тирпейлӗ, 
таса пурӑннине кӑтартакан тӗслӗх. Тилли юррисенче час-часах «шурӑ» 
тени  ӑнсӑртран  персе  янӑ  сӑмах  мар,  чӑваш  пурнӑҫне  палӑртакан 
паллӑсенчен пӗри.

Тилли ҫитӗнсех пырать, каччӑ пулса ҫитет. Унӑн тӑват касра тӑватӑ 
савни, тӑваттӑшӗ те мерчен тухъяпа, анчах хӑрхӑм тӑвас хӗрсем мар, 
хӗве хупмалли - пӗри кӑна.

Тиллин  ӗнтӗ мӑшӑрланас шухӑш та пур. Урампа утса пыруҫӑн вӑл 
кӑвак куҫлӑ тухъя пуҫа курать, кӑвак куҫ кӑчӑк туртса чӗнсе илет. Каччӑ 
хӗр патне кӗрет, симӗс атӑ кунчине ҫитмӗл пуслӑх (хальхи шутпа - 20 
пуслӑх)  кӗмӗл  ярать,  шӳт  туса  аттине  хывтарать,  кӗмӗл  укҫа  урайне 
тухса ӳкет. Кӑвах куҫ, ҫакна курсан, кулкаласа: «Туй кӗлечӗ мар-ҫке...», 
тет.

Ҫаксенчен  чӑвашсен  иртнӗ  саманари  йӑлисем  курӑнаҫҫӗ.  Вӗсем 
чӑваш халӑхӗн  авалхи  пурнӑҫне  кӑтартса  параҫҫӗ.  Паллах,  йӑласене 
ӗмӗрлӗхех  хытса  ларнӑ,  ҫӗнӗ  кунсем  витмен,  улӑштарайман  япала 
вырӑнне хума ҫук. Вӗсем ул-шӑнсах пыраҫҫӗ. Хальхи чӑваш хӗрӗсемшӗн 
пулсан, шупӑрсем, тухъясем, симӗс атӑ кунчине янӑ кӗмӗлсем тата ытти 
те ниме те пӗлтермеҫҫӗ.  Анчах ҫав тумсемпе йӑласем иртнӗ вӑхӑтри 
пурнӑҫра пулнӑ, ҫавӑнпа та Тилли юррисем  пек произведенисенче тӗл 
пулма пултараҫҫӗ те, вырӑнлӑ та.

...Ӗҫ  ҫыннисем  ыйхӑран  ир  вӑранаҫҫӗ,  ир  тӑма  юратаҫҫӗ.  Тилли 
асламӑшӑпе аслашшӗ те,  амӑшӗпе ашшӗ те ҫавах -  вӗсем шурӑмпуҫ 
ҫутипе  вӑранаҫҫӗ.  Пӗррехинче  Тилли  амӑшепе  ашшӗ ирех,  автансем 



шарлатса авӑтма тытӑннӑ чух, тӑнӑ та тем пирки сӑмах вакласа лараҫҫӗ. 
Тилли итлесе выртать:

Мӑнтарӑнсем, ӑш ыйхине татса,
Канаш тӑваҫҫӗ иккӗш ерипен:
«Хӑш ывӑла парар-ши салтака?
Май ҫук пӗрне памасӑр пиллӗкрен».

Пилӗк  ывӑлтан  кӗҫӗннине  салтака  пама  калаҫса  татӑлаҫҫӗ 
стариксем,  мӗншӗн  тесен:  чи  аслине  парас  -  ачи  нумай;  иккӗмӗшне 
парас  -  мӑшӑрӗ  усал;  вӑталӑххи  ҫуртра  -  ӑсли  самай;  ун  хыҫҫӑнхи  - 
кӑҫал ҫеҫ авланнӑ...

Тилли, куҫҫульне аран-аран тытса чарса, ҫав вӑхӑтрах хӑйне евӗрлӗ 
шӳтлӗрех сӑмахпа калать:

«Нихҫан та манӑн шурӑмпуҫпелен
Вӑранас мар-мӗн тутлӑ ыйӑхран!»

Ҫакӑн хыҫҫӑн Тилли юррисенче кӑштах хуйхӑллӑ кӗвӗсем илтӗнме 
тытӑнаҫҫӗ:  вӑл  тӗмеске  тӑпри  ҫинчен  те  шухӑшласа  илет.  Ҫапах  та, 
Тилли ялтан, халӑхран юлмасть: халӑхра ҫӳрет, туйран туя ҫӳрет, ӗҫкӗ-
ҫикӗре пулать.

Кашни  юрӑрах  Тиллин  характерӗ  уҫӑлса  пырать,  сӑнарӗ  ытларах 
курӑнать. Ашшӗне вӑл арӑсланпа танлаштарать, амӑшне ӑмӑрт кайӑкпа, 
пиччӗшне  -  пӗрхӗтпе,  инкӗшне  -  илӗртӳллӗ  хӗрарӑмпа,  аппӑшне  - 
акӑшпа, йӑмӑкне - йӑпӑртанпа.

Тилли хай  кам пек-ши? Унӑн  сӑнарӗ  мӗнлерех-ши?  Салтак  ҫулне 
ҫитнӗ Тилли хай ҫинчен акӑ мӗн калать:



Хурчӑкапа тан хам пур:
Кунӗн-ҫӗрӗн юр юрларӑм,
Пӗр туйран та эп юлмарӑм,
Чуп туман хӗр хӑвармарӑм.

Ҫак  строфа  тӑрӑх,  Тилли  хурчка  пек  тейӗпӗр,  вал  ҫивӗч  куҫлӑ, 
пултаруллӑ  ҫын  пулни  курӑнать.  Хурчка  пек  ҫынсем  ниҫта  та  аяла 
пулмаҫҫӗ. Анчах Тилли хурчкапа тан пулсан, пирӗн шутпа, «кунӗн-ҫӗрӗн 
юр юрларӑм» тени кунта килӗшуллӗ мар. Хурчка... юрӑ юрлать! Тен, вӑл 
сӑнӗпе чӑнах та хурчка пек, тен, унӑн кӑмӑлӗ, характерӗе пачах урӑхла. 
Ҫaпax та,  пӗтӗм  ӗмӗрне  юрласа  ирттернӗ,  халӑх  хушшине  илемлӗ 
юрӑсем хӑварнӑ ҫынна урӑхларах кайӑкпа танлаштарас килет.

Тилли  юрлать,  юрлать  те  ашшӗпе  амашӗ  тата  хай  ҫинчен  тепӗр 
хыпар пӗлтерет:  вӑл - тӗне кӗнӗ чӑваш.

Аттеҫӗм ман Хусанӑн хуҫи мар, 
Аннеҫӗм   Питӗрпурӑн пики мар, 
Эп хам Тилли, пуп хунӑ ят Ҫерук,
Ман пек  такмакҫӑ таврара тек ҫук!

Ҫав  вахӑтрах  эпир  Тиллисен  кил-йышӗ  катӑлнине  пӗлетпӗр: 
аслашшӗпе  асламӑшӗ  Тилли  туйӗнче  пулаймаҫҫӗ,  -  вӗсем  ачин  ачи 
туйӗнчен, поэт сӑмахӗпе калас-тӑк, «тӗнӗсӗр пӳрт» туяннӑ, пӗри юман 
юпа  айне,  тепри  ҫӑка  юпа  айне  выртнӑ.  Тилли,  халӑх  йӑлине  тытса, 
аслашшӗпе асламӑшне:  ҫӑмӑл пултӑр нӳр тӑпра,  тесс асӑнать,  пелил 
ыйтса тулли курка тӑкать.

Тилли  тавра  курӑмӗ  малалла  тата  та  анлӑланать,  сарӑлать.  Ку 
таранччен  Тилли-Ҫерук  кил-йыш,  ҫемье  хуйхи-суйхи  ҫинчен  юрлатчӗ, 
халӗ ӗнтӗ вӑл халӑх хуйхи-суйхи ҫинчен те юрлать.  Урӑхла пулма та 
пултарайман,  мӗншӗн тесен  вӑл таҫта,  темле утрав ҫинче,  пурӑнакан 



ҫын  мар,  Тилли  халӑхпа  пӗрле  пурӑнать.  Унӑн  юррисене  поэтӑмӑр 
вӑхӑта, саманана, халӑх пурнӑҫне асра тытса, туйса ҫырнӑ.

Куртӑмӑр ӗнтӗ, Тилли Хусана асӑнать, Питӗрпур ҫинчен калать. Ун 
юррисенче Атӑл, Шур Атӑл. Ҫарӑмсан тӗл пулать. Сиктӗрмене асӑнса 
юрлани те пур. Ҫаксем Тилли ӑҫталла пурӑннине, мӗнле самана ҫынни 
пулнине кӑтартса параҫҫӗ.  Ҫӗршывра патша пуррине те пӗлет Тилли. 
Вӑл  халӑх  тамашипе  нуши  ҫинчен  юрлать.   Юрри  вара,  юрри  - 
тӗлӗнмелле юрӑ:

Хӑпартӑм ҫӳллӗ ту ҫине; 
Ҫаврантӑм пӑхрӑм ял енне; 
Ялти ватсем-мӗн хупахра. 
Алси-калпакӗ саклатра. 
Пуш кӗленчи умӗсенче, 
Сенкер черкки аллисенче, 
Чӗлӗмсем  шӑл хушшинче, 
Тӗтӗмӗсем урайӗнче. 
Пурак тӗпне шаккаҫҫӗ те 
Черкки ҫине пӑхаҫҫӗ-ҫке: 
Ӗҫмеллисем - пӗрре сыпма, 
Туртмаллисем - пӗр сывлама. 
Ан хуйхӑрӑр, ватсем, сӗре, 
Тавӑрӑрах енчӗкӗре. 
Калатӑп эп, Тилли, сире: 
Ним кӳмесессӗн те пире, 
Патша эрех кӳрех тӑрӗ, 
Табак кимми килех тӑрӗ.

Ҫак йӗрксем художник ӳкернӗ картинӑ пек. Ӳкерчӗк ҫинче ҫӳллӗ ту; 
унта  Тилли  тӑрать.  Аялта  ял.  Ялта  хупах.  Тӗрлӗ  хӗн-хур  тамаша 
пусарнипе хӗсӗнсе-пӗсӗнсе пурӑнакан чӑвашсем хупаха пухӑннӑ. Хуйхи-



суйхине эрехпе сӳнтерме шут тытнӑ. Анчах эрехне мӗнпе илмелле-ха? 
Тен,  вӗсен  пур-ҫук  укҫине  тахҫанах  патша  чиновиикӗсем  сӑптӑрса 
кайнӑ? Тен, ҫав ватӑсен тата та хырҫӑ-марҫӑ тӳлемелле? Халӗ вӗсем 
пушӑ енчӗкӗсене тавӑрса пӑхаҫҫӗ, хуйха ӳкеҫҫӗ: мӗнле пурӑнмалла-ха 
пурнӑҫа?..

Тилли  чӑваш  ялӗн  социаллӑ  нуши-тамашине  тӗрӗс  ӑнланать, 
патша политикине те чухлать. Патша халӑх нушине эрех ӑшне путарма, 
эрех  ӑшне  путарса  хысна  таврашне  пуйтарма  шутланӑ,  ялсенче,  ҫав 
шутра чӑваш ялӗсенче те, хупахсем уҫса тултарнӑ (сӑмах май Ҫӗмӗрле 
районӗнчи  ялсенч-ен  пӗри  халӗ  те-ха  «Хупахушкӑнь»  тенӗ  ятпа 
пурӑнать. Ҫакӑ вӑл патша правительствин шалти политикине кӑтартакан 
паллӑсенчен пӗри пулмасан, мӗн пултӑр-ха).

Тилли  хайне  пысӑка  та,  ӑсла  та  хумасть.  Вӑл  -  патша  кӳрсех 
тӑракан табак киммине пушатса пурӑнакан чӗлӗмҫӗсенчен пӗри, енчӗкре 
укҫа  тытайман  кӗлмӗҫӗ  (кӗлмӗҫрен  те  кӗлмӗҫӗ!).  Вӑл  тӗнчери 
кӗлмӗҫсене пӗрре курнипех ӑнланать, хӑй камне те каласа парать:

Эй, эсир, чӗлӗмҫӗсем, 
Тӗнчери кӗлӗмҫӗсем! 
Хам та эпӗ чӗлемҫӗ, 
Тен, сиртен те кӗлӗмҫӗ...

Кӗлӗмҫӗ пурнӑҫ ҫинчен, тӗнче ҫинчен шухӑшлать, шухӑшлать те:
Шӑнкӑрах та шӑнкӑр шӑнкӑрав, 
Мӗскер тесе шӑнкӑртатать-ши? - 

тесе ыйтать Тилли. Ҫавӑнтах вӑл тупсӑмне те пӗлтерет: 
Итлеп, итлетӗп те ӑнкарап
Тӗлӗнтерет тӗнче тамаши!



Малтан,  ҫамрӑкрах  чух,  Тиллн  кил-ҫуртри  япаласем  ҫинчен, 
тӑванӗсем ҫинчен юрлатчӗ, унтан ял, ҫӗршыв ҫинчен юрларӗ, халӗ ӗнтӗ 
вӑл тӗнче ҫинчен юрлама тытӑнчӗ.

Тилли  кун-ҫул  пирки  шухӑшлать  те  куккукран:  «Миҫе  ҫул  эп 
пурӑнмалла?»  тесе  ыйтать.  Хӑех  вара,  нумай  пурӑнма  ӗмӗтленсе, 
ответне  тупать:  «Тем  чул,  тем  чул...»  Хаваслӑ  ӗмӗт  ун  чӗринче  юрӑ 
хыҫҫӑн юрӑ ҫуратать, ӑна хуйхӑ пусса илеймест. «Мӗн пур хуйха-суйха 
пуҫра тытсан, тухма пулать иккен тӑр ухмаха» - тесе йӑпатать вӑл хайне 
хӑй.

Эппин, шав та тӑвар, кӗр те тӑвар, 
Ӗҫер-ҫиер, тӑван, выляр, кулар! 
Никам та ик ӗмӗр пурӑнман, 
Никам та ҫук тӗнчене тытакан.

Ку  йӗркесенче  хаваслӑх,  оптимизм  вӗресе  тӑрать.  Тилли  халӑх 
йалипе хӑй миҫе ҫул пурӑнасса куккукран ыйтанҫи пулать, ҫав вӑхӑтрах 
куккука ӗненмест, хӑйне ҫеҫ шанать, куккука ӗненес пулсан та, вӑл ҫакна 
аван  чухлать;  тӗнчере  никам  та  икӗ  ӗмӗр  пурӑнса  курман,  икӗ  ӗмӗр 
пурӑнма  май  пулсан,  «ырӑ  улпутсем»  нихҫан  та  вилмӗччӗҫ,  халӑха 
пусмӑрласа пурӑнӗччӗҫ те пурӑнӗччӗҫ...

Ҫын, ватӑлнӑ май, улшӑнса пырать: пӗри ӑс пухма чарӑнмасть, мӗн 
виличченех чипер ӑспа пурӑнать,  ун пеккисем ҫинчен чӑвашсем:  «ват 
ҫын - тӑват ҫын», теҫҫӗ; тепри, ӑсран тухса, сӳтӗлсе каять, унӑн «кӗнеки 
ҫӗтелнӗ», теҫҫӗ халӑхра. Тилли чӑннипех те «тӑват ҫын». Вӑл ватлӑхра 
та  ҫут  тӗнче  тытӑмӗ  пирхи  шухӑшлама  пӑрахмасть.  Ӑна  кӑвак  тӳпен 
хӗррипе  варри,  тӗпӗ  пурри-ҫукки,  ҫӗр,  хӗвел,  уйӑх,  ҫӑлтӑрсем  мӗнле 
пулса  кайни,  хура  тӑпра,  сар  хӑйӑр,  чул  муклашки  тата  ытти  те 
интереслентерет.  Анчах  ҫут  тӗнче  пирки  шухӑшласа  пуҫне  ҫӗмӗрнӗ 
чухне те унӑн шухӑшӗсем социаллӑ ыйтусем патне ҫаврӑнса тухаҫҫӗ. 
Акӑ вӑл, ҫӗрпе, хӑйӑрпа, чул катӑкӗпе «калаҫма» пултара-канскер, хурал 



пӳртне хурланса кӗрет те, кантур таврӑшӗсене куланай чакарттарас тесе 
йӑлӑнса,  урайне выртнӑ хура халӑха тата ӑна тӗрлӗ хырӑҫ-марӑҫшӑн 
хӗнеме илсе килнӗ пӗр купа ҫӗмӗрт хулли курсан, йывӑр шухӑша кайса, 
хӑйӗнчен хӑй ыйтать:

Тӗнче тытан чӑнах пур пулсан, 
Курать-ши вӑл ҫакна куҫӗпе? 
Епле-ха ҫын, ҫыннах парӑнса, 
Ҫак мӑшкӑла чӗмсӗр тӳсеп эп?

Ҫамрӑкрах  чухне  юрланӑ  юрӑсенче  Тилли  турра-пӳлӗхе,  турӑ 
ҫырнине асӑнать, халӗ вӑл «турра шансан, турат ҫине тӑрӑнан» тет; ӑна 
халӗ  пуп  та,  мулла  та  кирлӗ  мар,  вӑл  «ан  сун  мана  эс,  пуп,  леш 
тӗнчесем» тет.

Тилли  старике,  иртнӗ  ӗмӗрти  чӑваш  ҫыннине,  хресчене,  ӗлӗкхи 
саманаран тӑпӑлтарса илсе, хальхи ҫын пек сӑнласа катартнӑ пулсан, 
поэт  тӗрӗс  мар  тунӑ  пулӗччӗ.  Вун  тӑххӑрмӗш  ӗмӗр  ҫынни  -  вун 
тӑххӑрмӗш  ӗмӗр  ҫынниех  пулмалла:  Тилли  -  ҫав  ӗмӗрте  пурӑннӑ 
чӑвашсен  сӑнарӗ,  поэт  ӑна  ӑста  кӑтартса  панӑ,  ӑна  вӑл  халӑх  ӑс-
хакӑлӗн,  шухӑш-кӑмӑлӗн  ҫуттипе  ҫутатса  кӑтартнӑ.  Тили  -  ҫирӗп 
сывлӑхлӑ,  ҫирӗп шухӑшлӑ,  ырӑ ӗмӗтлӗ чӑваш хресченӗ,  унӑн шухӑш-
кӑмӑлне халӑх шухӑш-кӑмӑлӗ йӗркеленӗ. Тиллин сӑнӗ те, ӑсӗ те пур, чи 
кирли  -  унӑн  тӳсӗмлӗх  пур,  тӳсӗмлӗхе  пула  вӑл  «вилме маннӑ»  ватӑ 
ҫулне ҫитиччен пурӑнать, ҫапах та чӑваш ятне ҫӗртмест.

Тилли  сӑнне  катартса  парас  тесе,  поэт  ӑна  куҫ  кӗски  ҫине 
пӑхтарать. Тилли, хайӗн сӑнне курсан, иртнӗ пурнӑҫне аса илсе, хӑй мӗн 
тери ватӑлнине каласа парать:

...Ас тумарӑм, тантӑшам, туймарӑм: 
Нар пек хӗрлӗ питӗм пӗтӗмпех 
Пӗркеленнӗ кайнӑ пӗлӗм пек. ...
Пӑрҫа лавӗ евӗр ҫӳҫӗмпе 



Кукшаланнӑ юлнӑ йӗтем пек...
Тилли юррисенчен тата ҫакӑ курӑнать: Тилли ҫамрӑк чухне шӑлӗпе 

тулли пӑтавкка ҫыртса йӑтнӑ, ҫӗнӗ сӳс тӑлла ҫыртса татнӑ; унӑн куҫӗ-
пуҫӗ тӗлӗнмелле пулнӑ, лашине виҫ ҫухрӑмран палланӑ, тинкерсессӗн - 
йывӑҫа  хӑртнӑ,  кӑнтӑрла  ҫӑлтӑр  курнӑ  (ку  тӗлӗшпе  вӑл  чӑнахах  та 
«хурчкапа тан» пулнӑ).

Юлашкинчен, Тиллин элчел ҫинчен хунӑ юррине вуласан, кӑштах 
чун хурланать: ҫын ҫуралать, ҫуралсан - пурӑнать, пурӑнать те, ӗҫлет, 
ӗҫлет  те,  вӑхӑчӗ ҫитсен -  куҫӗ хупӑнать,  тетӗн.  Анчах эпир кӑмӑлсӑр 
ҫынсем мар, пирӗн пӗрле ӳснӗ, пӗрле пурӑннӑ, ӗҫленӗ тус-тантӑшсем, 
ырӑ юлташсем пур, ял-йыш, хула-йыш пур; вӗсем пӗр-пӗрне тӗл пулсан, 
пӗр ҫӗре пухӑнсан - пире ырӑ сӑмахпа асӑнӗҫ, тетӗн... Ҫак шухӑш ҫӗклет 
камӑла, хурланса вилме памасть. Пурӑнатӑн та шухӑшлатӑн: пурӑнан - 
пурӑнас  пулать  пултаруллӑ  та  илемлӗ!  Этем  пурӑнӑҫӗ  яланах  ҫутӑ 
пултӑр.  Ҫутти  тӗттӗме  ҫутаттӑр,  ҫынсен  чӗрисене  ӑшӑттӑр.  Кун  пек 
ҫынсен сӑнарӗ пирӗн литературӑра пур ӗнтӗ. Вӗсем йывӑрлӑхсенчен те, 
тӑшмансенчен те хӑраман. Вӗсем аптраман, юрласа пурӑннӑ, - юрлама 
вара Тилли пек юрланӑ.

* * *
«Тилли юррисенче» пурте вырӑнлӑ: вӗсен содержанийӗ те, форми 

те  оригиналлӑ,  хитре,  пӗр-пӗринпе  ним  уйрӑлми  ҫыхӑнса,  пӗр-пӗрне 
витӗр витсе тӑраҫҫӗ. Вӗсем пӗтӗмпех халӑхӑн, ҫав вӑхӑтрах - поэтӑн, 
Хусанкайӑн;  вӗсенче халӑх пултарулӑхӗпе поэт  пултарулӑхӗ пӗр ҫӗре 
пӗтӗҫсе,  тӗвӗленсе,  пӗрлӗх  пулса  тӑраҫҫӗ,  пӗр-пӗрне  вӑй  параҫҫӗ. 
Анчах  кам  та  кам:  поэта  хӑйӗн  пултарулӑхпе  халӑх  пултарулӑхӗпе 
пӗрлештерме  ҫӑмӑл,  тет,  -  вӑл  йӑнӑшать,  мӗншӗн  тесен  халӑх 
сӑмахлӑхне, халӑх пултарулӑхне ҫавӑн пек (Тилли юррисем пек!) чӗртсе 
яма, чун кӗртме, ҫунат пама пысӑк талантлӑ поэт ҫеҫ пултарать.



«Тилли  юррисенче»  Хусанкай  чӑваш  халӑх  поэзийӗн  паха 
формисене  чӗртсе  янӑ,  чун  парса  ҫӗнӗ  шая ҫӗкленӗ.  Вӗсем ҫӗнӗлле 
янраҫҫӗ,  чӑваш  поэзин  формисем  пуян  та  пиҫӗ  пулнине  тепӗр  хут 
кӑтартса  параҫҫӗ.  Вӗсенче  чӑваш  сӑввин  виҫи  ҫеҫ  мар,  чӑваш 
литературин нациллӗ формин элеменчӗсем те яр-уҫҫӑн курӑнаҫҫӗ. Эпир 
чӗлхе ҫинчен: вӑл - илемлӗ произведенин пӗрремӗш элеменчӗ, тетпӗр, 
анчах  вӑл  нациллӗ  формӑн  хӑйне  евӗрлӗхне  унӑн  ытти  пал-лисемпе 
пӗрле  ҫеҫ  кӑтартса  парать.  Литературӑ  произведенийӗн  форми -  вӑл 
питех те кӑткӑс япала, унта наци чӗлхин сӑмахӗсен сӑнарлӑ йӗрки те, 
калаҫӑвӑн  ритм  йӗрки  те,  произведение  ҫырнӑ  чухне  автор  ӑсталанӑ 
сюжетпа  композици  те  кӗрет.  Кусемсӗр  пуҫне  нациллӗ  формӑна 
фольклорӑн,  халӑх пултарулӑхӗн,  нациллӗ литературин традицийӗсем 
те кӗреҫҫӗ.

Чӑваш поэзийӗн формисем пирки В. Сбоев хӑйӗн «Исследования об 
инородцах  Казанской  губернии»  ятлӑ  кӗнекинче  (1856  ҫ.),  чӑваш 
фольклорӗнчен  илнӗ  сакӑр  юрра  тӗпчесе  тухса,  ҫакӑн  пек  ҫырнӑ: 
«Юлашкинчен, ҫакна асӑрхаттарни кирлӗ тесе шутлатӑп: чӑваш сӑввин 
тытӑ-мӗ  -  тоникӑллӑ  тытӑм.  Чӑвашла  сӑвӑ  ҫырас  йӗркен  пӗрремӗш 
условийӗ  тата  унӑн  никӗсӗ  -  вӑл  логикӑллӑ  ударенисем,  тепри  - 
сӑмахсен  вылявӗпе  аллитераци;  чӑваш сӑввинче  аллитераци  -  пирӗн 
сӑвӑсенчи рифмӑ вырӑнӗнче; анчах рифмӑ чӑваш сӑвви йӗркин вӗҫӗнче 
мар, малта е варринче пулать...»

Рифмӑсене  ҫавнашкал  йӗркепе  тунине,  сӑмахран,  эпир  М.  Ф. 
Федоровӑн  «Арҫури»  халапӗнче  куратпӑр.  Унта  аллитераципе 
ассонансӑн паха тӗслӗхӗсене тупма пулать*.

П.  Хусанкай  «Тилли  юррисенче»  аллитераципе  питех  те  ӑста  усӑ 
курнӑ. Унӑн сӑввисен хӑш-пӗр йӗркисем янӑравлӑ рифмӑпа пуҫланаҫҫӗ, 
янӑравлӑ рифмӑпа пӗтеҫҫӗ, теприсенче - рифмӑсем йӗрке варринче.



Акӑ, хорей виҫипе ҫырнӑ, малта рифмӑланакан юнашар рифмӑллӑ 
сӑвӑ:

Хапха умне тайӑлтӑм,
Хапӑл курки эп ӗҫрӗм.

Кил картине тайӑлтӑм,
Килӗшу курки ӗҫрӗм.

Пӑлтӑр умне тайӑлтӑм,
Пӑлчав курки эп ӗҫрӗм.

Пӳрте кӗтӗм, тайӑлтӑм,
Пӳрнӗ курка эп ӗҫрӗм.

Сак халӑхне тайӑлтӑм,
Савӑш курки эп ӗҫрӗм.

Такмакларӑм, тайӑлтӑм,
Тав куркине эп ӗҫрӗм.

Кӗрекене тайӑлтӑм,
Кӗрӳ курки эп ӗҫрӗм.

Юр юрларӑм, тайӑлтӑм,
Юрлав курки эп ӗҫрӗм.

Таш ташларӑм, тайӑлтӑм,
Тӑрлав курки эп ӗҫрӗм.



Ҫулӑх ҫултӑм, тайӑлтӑм,
Ҫул куркине эп ӗҫрӗм.

Ку юрӑра,  ӑна васкарах вуласа тухсан,  нимех те ҫук  пек туйӑнма 
пултарать.  Пӑхӑсӑн -  вӑл тӗлӗнмелле илемлӗ,  янравлӑ юрӑ.  Пӑхӑсӑн 
-унта тем тӗрлӗ рифмӑ. Пӑхӑсӑн -  унта чӑваш поэзийӗн колоричӗ.

«Колорит» тенӗрен,  ҫакна асӑрхаттарас килет:  колорит тени,  поэт 
халӑх пурнӑҫне, йалисене, ӑс-тӑнне пӗлет пулсан, вӑл хӑех тупӑнать, ун 
пек поэт, «колорит» тупас тесе, хыпса-ҫунса ҫӳремест. Колорит вӑл поэт 
пултарулӑхне нациллӗ тӗс парать, унӑн произведенийӗсен содержаиине 
те, формине те ытти халӑх поэчӗсен произведенийӗсен содержанийӗпе 
форминчен уйӑрса илме май парать.  Колорит тенине нациллӗ поэтӑн 
пултарулӑхӗнчен,  сӑвви-юрринчен  уйрӑм  илсе  пӑхма  ҫук, вӑл  поэт 
пултарулӑхӗн  содержанийӗпе  форминче  -  этем  кӗлеткинчи  ӳтпе  юн 
пекех; вӗсене пӗр-пӗринчен уйӑрни - этемӗн ӳт-тирне каса-каса пӑрахса, 
юнне  юхтарнӑ  пекех.  Нациллӗ  колорит  -■  вӑл  нациллӗ  литературӑн, 
искусствӑн сӑн-сӑпачӗ, илемӗ, ӑш-чикки.

«Нациллӗ колорит» поэзие тем пекех кирлӗ. Сӑвӑсен илем, шухӑш 
пулмалла. Урӑхла пулсан, вӗсем ҫара ҫерҫи пекех. Ун пек ҫерҫи-сӑвӑсен 
илем мар, ҫара ӳт-тирне витмелӗх мамӑкӗ те, тӗкӗ те ҫук.

Хусанкай  сӑвиисен  хӑйне  евӗр  рифмисене,  вӗсен  янравлӑхне 
кӑтартса парас тесе, тата пӗр-ик тӗслӗх илсе пӑхар-ха. Акӑ малти тата 
кайри рифмӑллӑ йӗркесем:

Пиллӗкӗнех эпир, ай, пӗр тӑван,
Пилӗкех те пилеш пӗр тымартан.



Сӑвӑ йӗркисен варринче тунӑ рифмӑсене кӑтартакан тӗслӗхсем (ун 
пек рифмӑсене р е д и ф теҫҫӗ):

Ҫуралнӑ эп ҫурхи чӗрлӗхпелен.
Кӗрленӗ эп кӗрхи кӗрлӗхпелен.

Е тата:
Авал пире - ах, тур! - тетчӗҫ,
Мур-шар тивми маттур, теетчӗҫ,
Шыва ӳксен, вута вӑрӑнсан
Сарӑплами сатур, теетчӗҫ.

Ҫак тӗслӗхсем Хусанкайӑн сӑвӑ ӑсталӑхне, унӑн талантне кӑтартса 
параҫҫӗ. Вӑл кашни сӑмаха, унӑн янравлӑхӗпе тупсӑмне сӑвӑра туйса 
ҫырать,  сӑмахпа вырӑнлӑ усӑ курма пӗлет.  Унӑн сӑввисене чӑвашсен 
тупмалли (сутмалли) юмахӗсем те, ваттисен сӑмахӗсем те, каларӗшсем 
те лайӑх кӗрсе вырнаҫаҫҫӗ.

Хусанкай юрри-сӑввисенче ӑсталӑх, талант ҫиҫсе тӑрать.
Калама  канас:  ӑсталӑх!..  Ӑсталӑх  туянас  тесе,  поэт  мӗн  тери 

тӑрӑшнӑ-ши,  мӗн  чухлӗ  вӑй  пӗтернӗ-ши,  тар  юхтарнӑ-ши,  ыйхӑ 
вӗҫтернӗ-ши?.. Мӗн чухлӗ, мӗн чухлӗ?..

Калама  канас:  талант!..  Хусанкайӑн  ӗнтӗ  талант  тени  ҫителӗклех: 
талант «валеҫнӗ» чухне вӑл, мӗштӗркки чӑваш пек, ҫӑпата сырса юлман. 
Пахи,  пурне  те  савӑнтараканни  тата  ҫакӑ:  талантне  вӑл  ӗҫре  упрать, 
ӗҫре аталантарать.

...«Тилли юррисенчи» уйрӑм вырӑнсене хальхи ҫамрӑк вулакансем, 
тен, тӳрех ӑнланса та илеймӗҫ. Мӗншӗн тесен вӗсенче иртнӗ саманан 
эпир ӗнтӗ манса кайнӑ паллисем час-часах тӗл пулаҫҫӗ. Хӑш-пӗр ҫӗрте 
сӑмахӗсем те хальхисем мар.



Ӗлӗк чухне эп хам ӗлӗкчӗ,
Ман пуҫӑмра сӑсар ҫӗлӗкчӗ,
Ҫӗлӗкӗмӗн тӳпи - чӑн тарай,
Чи тӑрринчи ҫӳҫи кӗмӗлччӗ, -

тесе юрлать Тилли. Мӗне пӗлтерет-ха «ӗлек чухне... ӗлӗкчӗ» тени? 
Вӗсем ниме пӗлтермен сӑмахсем мар-ши? Н. И. Ашмарин словарӗнче 
«ӗлӗк чухне»  сӑмах  ҫаврӑнӑшне ҫакӑн пек пуплевпе ҫирӗплетсе панӑ: 
«Эпир ӗлӗк чухне ӗлӗкчӗ, ҫичӗ хӗл каҫнӑ пӑланччӗ» (IV вып., 100 стр.). 
Ҫавӑнтах тата «ӗлкӗ» сӑмах пур. Ку сӑмах «тӗслӗх» (образец) тенине 
пӗлтерет; «ӗлӗк чухне эп хам ӗлекчӗ» тени ӗлӗк эпӗ маттурччӗ, ҫирӗпчӗ, 
вӑйлӑччӗ, илемлӗччӗ тенине пӗлтерет. Ҫавӑнпа та Тилли ҫапла юрлама 
пултарнӑ:

Ӗлӗк чухне эп хам ӗлӗкчӗ,
Пӑшатан пек куҫлӑ йӗкӗтчӗ,
Кача пӳрнем тулли ҫӗрӗччӗ,
Кӑчӑк туртмассерен пӗр хӗрччӗ.

Ватӑлма пуҫланӑ Тилли хӑйӗн йыттипе калаҫать:

Ватӑлатпӑр пуль, Сарпайӑм!
Санӑн та куҫ  хупанки
Тӑртанса ӗнтӗ сархайнӑ,
Ман юратнӑ ҫум ҫакки!

Строфари юлашки йӗрке,  инверси меслечӗпе пуплев вӗҫне пырса 
вырнаҫнӑскер, мӗне пӗлтерет-ши? Мӗн-ши вӑл «ҫум ҫакки»?



Ӑна  ҫапла  ӑнлантараҫҫӗ:  ӗлӗк  чӑвашсем  аякка,  хул  хушшине, 
пӗчӗкҫӗ  хутаҫ  ҫакса  ҫӳренӗ.  Ҫав  хутаҫа  арҫынсем  укҫа-тенкӗ, 
хӗрарӑмсем йӗп-ҫип...чикнӗ. Н. И. Ашмарин профессор: «Ҫум ҫамки, то 
же,  что  ҫумма  ҫакмалли,  прицепка»,  тесе  ӑнлантарать  (Словарь,  XII 
оып., 234 стр.). Тилли хӑйӗн йыттине, ҫывӑх тусне, «ҫум ҫакки» вырӑнне 
хурать. 

Хусанкай  «Тилли  юррисенче»  чӑваш  чӗлхин  шкул  грамматикинче 
тӗл  пулсах  кайман  формисемпе  те  ӑста  усӑ  курать  (тӗслӗх: 
чӑрманмасса, сӑрхӑнмасса).

Кӗнекери пӗр юрӑ ҫапла пуҫланать:

Ни Киремет, ни Пӳлӗх, ни Хӑрпан
Мана хӑтараймарӗҫ ватлӑхран.

Паллах,  «ни...  ни...  ни»  тенисем,  чӑвашсен  калаҫу  чӗлхинче  пур 
пулин  те,  пирӗн  шутпа,  Тиллишӗн  характерлӑ  пулма  пултараймаҫҫӗ. 
Мӗншӗн тесен вӗсем чӑваш чӗлхине кайрантарах кӗнӗ. Тилли вӑхӑтӗнчи 
ҫын: «Киремет те, Пӳлӗх те, Хӑрпан та...» тенӗ пулӗччӗ.

Хусанкай  сӑввисем  пирки  тата  та  ҫырма  пулать.  Вӗсенче  тӑван 
чӗлхен илемӗ, вӑйӗ, пуласлӑхӗ пирки каланӑ вырӑнсем те  сахал мар. 
Сӑмахран, «Кун-ҫул тӳпинчен» кӗнекере чӑваш чӗлхин малашлӑхе поэта 
ҫакӑн пек курӑнать:

Пӑхӑрпала тӑхлан пӑтрашӑнса
Илемлӗ, ҫирӗп бронзӑ пулнӑ пек
Ҫак хамӑршӑн ытарайми таса
Чӗлхемӗр те ҫухалмӗ пӗтӗмпех.

Ытти чӗлхесемпе пӗр хуранта



Вӑл варӑшӗ те пиҫӗхӗ татах;
Юлашкинчен хытсах ларсассӑн та,
Упранӗ, тен, тӗлӗнмелле сӑмах.

Ҫак чӗлхенех вӑйне пара-пара,
Поэт хӑватлӑ шухӑш хӑварсан, -
Ун чапӗ кайӗ пӗтӗм ҫӗр тавра.
«Камран?» тесессӗн, калӗҫ: «Чӑвашран!»

*  *  *

Эпир хамӑр статьяна Хусанкайӑн «Кун-ҫул тӳпинчен» ятлӑ кӗнекине 
асӑнса  пуҫларӑмӑр,  ҫапах  та  ытларах  «Тилли юррисем» пирки  сӑмах 
вакларӑмӑр. Юлашкинчен те пулин, «Кун-ҫул тӳпинчен» кӗнеке ҫинчен 
калас пулсан,  ҫакна палӑртмалла:  унта поэтӑмӑр паянхи пурнӑҫ ҫине, 
иртнӗ  самана,  чӑваш  культурин  хӑш-пӗр  ҫыннисемпе  вӗсен  ӗҫӗ-хӗлӗ 
ҫине хальхи кунсен шайӗнчен, тӳпинчен пӑхма тӑрӑшать. Хальхи пурнӑҫ 
ҫинчен  ҫырнӑ  сӑвӑсем:  «Ленин»,  «Ленин  ҫулӗпе»,  «Ноябрӗн  7-мӗшӗ, 
«Эпӗ  -  халӑх»,  «Ырӑ кӑмӑллӑ  тус,  сасӑ  пар,  алӑ  пус!»  «Ҫӗр  юлташӗ 
ҫаврӑнать»,  «Ҫамрӑксем,  малалла,  ҫӳлелле!»,  «Суйлавҫӑсем  умӗнче» 
тата ыттисем т.е. Сӑвӑсен тепӗр ушкӑнӗнче автор наукӑпа литературӑ 
ӗҫӗнчи пултарӑва (творчествӑна) мухтаса ҫырать.

«Кун-ҫул  тӳпинчен»  кӗнекери  сӑвӑсем  те  нумайӑшӗ  философла 
сӑвӑсем. Вӗсенчен чи лайӑххисенчен пӗри тесе «Поэзи пулсан...» сӑвва 
шутлас  пулать.  Ку  сӑвӑ  пирӗншӗн  «Тилли  юррисене»  виҫмелли  виҫе 
пулчӗ.  Ҫапла  вара,  эпир  Хусанкайӑн  пӗрремӗш  кӗнекине,  малтанах 
каларӑмӑр ӗнтӗ, иккӗмӗш кӗнекин «ҫутипе», уйрӑмах «Поэзи пулсан...» 
сӑвӑ  шухӑшӗсем  енчен  пӑхса  тухрӑмӑр,  ҫав  ҫутӑра  унӑн  пахалӑхне 
куртӑмӑр, хӑш-пӗр ҫитменлӗхне те асӑрхарӑмӑр.



«Кун-ҫул  тӳпинчен»  кӗнекере,  шел  пулин  те,  ӑнланма  йывӑр 
вырӑнсем те пур. Сӑмахран, ун пек вырӑнсем «Пултару» сӑвӑра (1955 ҫ.) 
В. Г. Егоров профессора хисеплесе ҫырнӑскерсенче, тӗл пулаҫҫӗ. Этем 
тӑвакан хаклӑ пурлӑх (илемпе чӑнлӑх) ҫинчен ҫырнӑ хыҫҫӑн автор ҫакӑн 
пек калать:

Ҫав пурлӑха куллен  пухса
Хӑш чух ҫука тӑрса  юлатпӑр,
Хӑш чух никам ҫӑвар уҫса
Сӑмах чӗнменнине куратпӑр.

Суя мухтав ярапине
Вӗлкӗштерен ҫил хӳрисемшӗн
Эс - пӗтнӗ ҫын ун пек чухне,
Сана вӗсем шыва тӗртесшӗн.

Ҫынсемшӗн темле те, пирӗн шутпа, ку йӗркесене тӗп-тӗрӗс ӑнланса 
илме ҫук.

«Ҫурри» ятлӑ сӑвӑра та  (1957  ҫ.)  ӑнланма йывӑр йӗркесем сиксе 
тухаҫҫӗ.

Эх-хей! Тӗнчен саманисем те саккӑр,
Тамашисем те тӑххӑр, тенӗ  пек, -
Апла та вылянать, капла та тапхӑр,
Сасартӑках уйлаймӑн пӗтӗмпех.

Кунта «апла та, капла та» вылянакан тапхӑр тесе уйрӑм этеме турӑ 
вырӑнне хунӑ ҫулсене каланӑ пулсан, эпир ӑна ҫакӑн пек ӑнланатпӑр: 



вӑл ӗнтӗ пирӗн ҫӗршывшӑн иртнӗ тапхӑр! Сталина турӑ вырӑнне хунӑ 
ҫулсем кая тӑрса юлчӗҫ, урӑх нихҫан та таврӑнаймӗҫ.

«Кун-ҫул тӳпинчен»  кӗнеке,  пӗтӗмӗшпе илсен, паха кӗнеке пулсан, 
«Тилли юррисем» кӗнеке, унӑн юррисене уйрӑм илсе пӑхсан, кашниех 
интереслӗ те паха. «Тилли юррисем», тӗрӗссипе каласан, - юрӑсем ҫеҫ 
мар,  вӗсем  хӑйне  евӗр  лирикӑллӑ  пӗчӗкҫӗ  энциклопеди,  хӑйне  евӗр 
поэмӑ.  («Энцииклопеди»  тенӗрен  хӑшӗ-пӗрисем  шартах  сикӗҫ. 
Ӑнлантарӑпӑр вӗсене: «Тилли юррисем» «энциклопеди» пулсах ҫитмен 
пулсан, вӗсене «энциклопеди» тума пулатех!) Унта темиҫе юрӑ, вӗсене 
уйрӑмшарӑн  илсе  пӑхсан,  пурте  мар  пулсан  та,  нумайӑшӗ  вӗҫленсе 
ҫитернӗскерсем,  пӗрле илсе  пӑхсан,  пурте  пӗр  ҫын  пурнӑҫӗ  ҫинчен 
калаҫҫӗ,  ҫав  вӑхӑтрах  халӑх  ӗмӗт-шухӑшне,  ӑнланӑвӗсене  кӑтартса 
параҫҫӗ.

«Тилли юррисем» -  поээин хӑйне евӗр жанрӗ,  поэмӑн хӑйне евӗр 
форми тесен те йӑнӑш пулас ҫук. Ҫавӑн пек формӑпа Митта Ваҫлейӗ 
«Тайӑр» ятлӑ поэмӑ ҫырма тытӑннӑччӗ. Вӑхӑтсӑр ҫӗре кӗнӗ пирки ҫырса 
пӗтереймерӗ.  «Та-йӑр»,  «Тилли»  -  пӗр  енчен,  питех  те  ҫӑмӑл,  тепӗр 
енчен,  ҫав  тери  йывӑр  формӑ.  Ҫавна  пула  хӑшӗ-пӗрисем ку  формӑн 
«ҫӑмӑллӑхне»  те,  «йӑвӑрлӑхне»  те  ӑнлансах  каймаҫҫӗ.  Тен,  шӑпах 
ҫавӑн пирки пулӗ «Тайӑр» произведение уйрӑм юлташсем: «Ӑҫтан вӑл 
поэмӑ  пултӑр?  Вӑл  -  Миттан  хӑй  ҫинчен  ҫырнӑ  сӑввисем...  татӑк-
кӗсӗкӗсем...»,  терӗҫ. Ҫавӑн пек критиксем «Тилли юррисем» пирки те: 
«Вӗсенче  Хусанкай  хӑй  ҫинчен  ҫырнӑ»  теме  пултарӗҫ.  Ҫапах  та,  ку 
юрӑсем уйрӑм йышши поэмӑ пулнине палӑртмасӑр иртме ҫук (тен, вӗсем 
поэмӑ  пулса  ҫитеймен  пулӗ,  ҫапах  та  вӗсене  поэмӑ  тума  пулать). 
Вӗсенче герой сӑнарӗ ҫеҫ мар,  халӑх сӑн-сӑпачӗ те курӑнать.  Ку вӑл 
пӗрремӗш юрӑран тытӑнса юлашки юрра ҫитичченех курӑнса тӑрать.

«Тилли юррисенче» поэт ахаль сӑмахпа,  калаҫупа,  прозӑ чӗлхипе 
каласа пама ҫук шухӑш-туйӑмсене каласа панӑ. Этем ӑс-тӑнӗнче ҫавӑн 



пек шухӑшсем, чӗринче ҫавӑн пак туйӑмсем пурри ҫинчен А. И. Герцен 
«Поврежденный» ятлӑ повеҫре ҫапла ҫырнӑ: «Досадно, что я не пишу 
сти-хов...  Стихами  легко  рассказывается  именно  то,  чего  не  уловишь 
прозой... едва очерченная и замеченная форма, чуть слышный звук, не 
совсем пробужденное чувство, еще не мысль... в прозе просто совестно 
повторять этот лепет сердца и шепот фантазии».

«Кӑшт  ҫеҫ  илтӗнекен,  йӑлтах  хускалса  ҫитеймен  туйӑм,  пулса 
тӑрайман  шухӑш...»  -  чӑн-чӑн  поэтсем  ӗнтӗ  вӗсене  каласа  пама 
пултараҫҫӗ,  каласа параҫҫӗ те.  Ҫакӑ вӑл «Тилли юррисенче» те аван 
курӑнать.

...Пирӗн шутпа, «Тилли юррисен», ӑна поэмӑ тесе шутлас пулсан, 
пӗр  ҫитменлӗх  палӑрать.  Тилли  -  хресчен,  ӗҫ  ҫынни...  Эппин,  ана 
ытларах ӗҫре кӑтартмалла пулнӑ.  Халлӗхе вӑл ытларах ӗҫкӗрен ӗҫке 
ҫӳренӗ пек курӑнать.

Ҫӗршывра  мӗнле  ӗҫсем  пулса  иртнӗ  вӑхӑтра  пурӑннӑ  вӑл?  Ҫав 
ӗҫсенчен пӗрине те пулин, пысӑкраххине, Тилли юрринче палӑртма ҫук-
ши? Тӑван халӑх, ял-йыш ун чухне мӗнпе ытларах тӑрмашнӑ тата ыт. те.

Тилли старике  чӑвашсен асран кайми аки-сухи ҫинчен,  утӑ-ҫаран, 
тыр-пул, ҫӗмел-капан ҫинчен, чӑваш ялӗсене тӑтӑшах пыра-пыра ҫапнӑ 
выҫлӑх,  «ҫӗр  вӑрҫи»,  ял  пуҫӗнчи  «хура  юпа»,  «хурӑн  ҫул»...  ҫинчен 
юрлаттарас  килет.  Ан  тив,  вӑл  Чӑваш Хвети,  Янтуш тата  ытти  ятсӑр 
нумай-нумай  юрӑҫсен  вӗҫленмен  сӑвви-юррисене  вӗҫлесе,  юрласа 
чунне лӑплантартӑр.

Тилли кӗрешӳ юррисене те юрлатӑр. Чӑвашсем кӗреҫе, сенӗк, пуртӑ 
тытса ӗҫлеме пӗлнипе пӗр вӑхӑтрах пуртӑ, кӗреҫе, сенӗк йӑтса кӗрешме 
те пӗлнӗ. Чӑваш халӑхӗ ытти халӑхсем тӑшманпа кӗрешнине пӑхса ҫеҫ 
тӑман,  ҫук,  пачах та ун пек мар:  вӑл хӑй те ирсӗр тӑшмансене хирӗҫ 
тухса  кӗрешнӗ,  ытти  халӑхсемпе  пӗрле  тӑрса;  пӗрле  пырса  кӗрешнӗ. 
Чӑваш  хресченӗсем  Степан  Разин,  Емельян  Пугачев  хыҫҫӑн  кайнӑ, 



патшасен, улпутсен тарҫи-тӗрҫине тытса силленӗ, тӑпӑлтарнӑ, вӗлернӗ, 
пупсене вӑрӑм ҫӳҫӗсенчен тытса чиркӳ тӑрринчен пӑрахнӑ.

Тилли  сӑнарӗ  тата  та  кӑмӑллӑрах,  паттӑртарах,  типлӑрах  пултӑр, 
халӑх ӑс-тӑнне кӗтӗр, чӑвашпа пурӑнтӑр, ӗҫлетӗр, кӗрештӗр.

Ҫапла, пирӗн шутпа, «Тилли юррисен» ярӑмне ҫӗнӗ юрӑсем кӗртсе 
(анлӑлатмалла, сармалла пек туйӑнать, вара унӑн шухӑшӗ тарӑнланӗ, 
пахалӑхӗ тата та ҫӗкленӗ, ӳсӗ.  Вара вӑл чӑннипех лирикӑллӑ пӗчӗкҫӗ 
энциклопеди пулса тӑрӗ.

Тата ҫакна асӑрхаттарас килет: кӗнекери хӑш-пӗр юрӑсене юрлама, 
ҫырма пуҫланӑ ҫеҫ, ҫавӑнпа та вӗсем, писательсен сӑмахӗпе каласан, 
«заготовкӑсем» пак кӑна туйӑнаҫҫӗ. Акӑ вӗсенчен пӗри:

Кӑмӑлӑрсем ҫемҫе - кӑпӑк пекех,
Чӗлхӗр-ҫӑварӑрсем чӗкеҫ пекех.
Тав куркине ӗҫрӗм эп тӗппи,
Ҫул куркине епле ӗҫӗп-ши?

Ку юрӑ юрламалӑх ҫук,  пер ҫаврӑм ҫеҫ.  Юрӑра сахалтан та виҫӗ 
ҫаврӑм пулмалла. Ҫав вӑхӑтрах юрӑ ютлашши вӑрӑм та пулмалла мар. 
Чӑваш юрри ҫеҫен хир пек сарлака мар, хирпе пыракан ҫул пек вӑрӑм 
мар.

«Тилли юррисене» хакласа,  вӗсене поэт илемлетнине асра тытса, 
Илпек  Микулайӗ «...вӗсем тӑван  халӑхӑн  авалхи  юррисене пур  пӗрех 
ҫывӑх  тӑраҫҫӗ»,  тет.  Пирӗн  тата  ҫапла  хушса  калас  килет:  вӗсем 
чӑвашсен  хальхи  юррисене  те  ҫывӑх  тӑраҫҫӗ.  Мӗнпе?  Хӑйсен 
хаваслӑхӗпе, оптимизмӗпе. Тилли пек чӑвашсем, пурнӑҫ тем пек йывӑр 
пулсан  та,  вилме маннӑ ватӑсен  ҫулне ҫитиччен  пурӑнма ӗмӗтленнӗ, 
«(пурӑнар-ха пурнӑҫа...» тесе юрланӑ. «Тилли юррисем» ӗмӗртен ӗмӗре 
куҫса,  илемленсе  пынӑ  пахалӑхӗпе  хальхи  чӑваш  поэзине  ҫывӑх 



тӑраҫҫӗ. Вӗсен виҫи халӑх юррисен ҫичӗ сыпӑклӑ виҫи ҫеҫ мар, хальхи 
поэтсем усӑ куракан сӑвӑ виҫи (ямб, хорей, анапест).

Статьяна пирӗн ҫакӑн пек каласа пӗтерес килет: поэзи пулсан - вӑл 
Тилли юррисем пек пултӑр, унтан та вӑйлӑ, илемлӗ пултӑр. Ҫавӑн пек 
поэзи тӑван литературӑна ҫӗнӗ те хаклӑ пурлӑх хушать. Поэт калашле, 
чӑнах та:

Ҫав пурлӑха кӗве ҫимест,
Шӑши касмасть, хыпмасть вут-ҫулӑм.
Ҫав пурлӑх муртӑхмасть, ҫӗрмест,
Пӗтмест те, - вӗҫӗмсӗр кун-ҫул ун.

1962


